Монгол Улсын Их Хурлын  намрын ээлжит чуулганы Эдийн засгийн байнгын хорооны 2012 оны 10 дугаар сарын 03-ны өдөр (Лхагва гариг)-ийн хуралдаан 08 цаг 55 минутад Төрийн ордны А танхимд эхлэв.
Улсын Их Хурлын гишүүн, Байнгын хорооны дарга Б.Гарамгайбаатар ирц, хэлэлцэх асуудлыг танилцуулж, хуралдааныг даргалав.

Байнгын  хорооны хуралдаанд ирвэл зохих  16 гишүүнээс  12 гишүүн ирж,  75.0 хувийн ирцтэй байв. Үүнд:

Чөлөөтэй: Ц.Даваасүрэн.
Өвчтэй: Д.Ганхуяг.
Тасалсан: Х.Баттулга, Л.Гантөмөр.
Нэг. Монголбанкны үйл ажиллагааны явц байдлын товч танилцуулга, тулгамдсан зарим асуудлын талаарх Монголбанкны Ерөнхийлөгчийн мэдээлэл.

Хэлэлцэж буй асуудалтай холбогдуулан Монголбанкны Ерөнхийлөгч Н.Золжаргал, Монголбанкны Ерөнхийлөгчийн зөвлөх С.Болд, Валют, эдийн засгийн газрын захирал Д.Дэлгэрсайхан, Мөнгөний бодлого, судалгааны газрын захирал Д.Болдбаатар, Хяналт, шалгалтын газрын захирал Б.Лхагвасүрэн, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Д.Энхбат, Эдийн засгийн байнгын хорооны зөвлөх Ж.Батсайхан нарын бүрэлдэхүүнтэй ажлын хэсэг байлцав.

Мэдээлэлтэй холбогдуулан Улсын Их Хурлын гишүүн Ц.Баярсайхан, Ц.Оюунгэрэл нарын асуусан асуултад Монголбанкны Ерөнхийлөгч Н.Золжаргал хариулж, тайлбар хийв.

Хоёр. “Төрөөс мөнгөний бодлогын талаар 2013 онд баримтлах үндсэн чиглэл батлах тухай” Улсын Их Хурлын тогтоолын төсөл /хэлэлцэх эсэх/.

Хэлэлцэж буй асуудалтай холбогдуулан Монголбанкны Ерөнхийлөгч Н.Золжаргал, Монголбанкны Ерөнхийлөгчийн зөвлөх С.Болд, Валют, эдийн засгийн газрын захирал Д.Дэлгэрсайхан, Мөнгөний бодлого, судалгааны газрын захирал Д.Болдбаатар, Хяналт, шалгалтын газрын захирал Б.Лхагвасүрэн, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Д.Энхбат, Эдийн засгийн байнгын хорооны зөвлөх Ж.Батсайхан, референт Д.Цэцэгмаа нарын бүрэлдэхүүнтэй ажлын хэсэг байлцав.

Тогтоолын төслийн талаарх төсөл санаачлагчийн илтгэлийг Монголбанкны Ерөнхийлөгч Н.Золжаргал танилцуулав.

Төсөл санаачлагчийн илтгэлтэй холбогдуулан Улсын Их Хурлын гишүүн С.Одонтуяа, Г.Уянга, С.Дэмбэрэл, Б.Ганбат, С.Батцогт, Х.Болорчулуун нарын асуусан асуултад Монголбанкны Ерөнхийлөгч Н.Золжаргал, ажлын хэсгээс С.Болд, Д.Болдбаатар нар хариулж, тайлбар хийв.

Хэлэлцэж буй асуудалтай холбогдуулан Улсын Их Хурлын гишүүн С.Дэмбэрэл, Б.Гарамгайбаатар нар санал хэлэв.

Б.Гарамгайбаатар: “Төрөөс мөнгөний бодлогын талаар 2013 онд баримтлах үндсэн чиглэл батлах тухай” Улсын Их Хурлын тогтоолын төслийг Улсын Их Хурлын чуулганы нэгдсэн хуралдаанд оруулж хэлэлцэх нь зүйтэй гэсэн саналыг дэмжиж байгаа гишүүд гараа өргөнө үү.

Зөвшөөрсөн

Гишүүдийн олонхийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Б.Ганбат танилцуулахаар тогтов.

“Төрөөс мөнгөний бодлогын талаар 2013 онд баримтлах үндсэн чиглэл батлах тухай” Улсын Их Хурлын тогтоолын төсөлтэй холбогдуулан Байнгын хорооноос байгуулагдах ажлын хэсгийн ахлагчаар Улсын Их Хурлын гишүүн, Байнгын хорооны дарга Б.Гарамгайбаатар томилогдов.
Хуралдаан 09 цаг 55 минутад өндөрлөв.

Тэмдэглэлтэй танилцсан:

ЭДИЙН ЗАСГИЙН БАЙНГЫН ХОРООНЫ ДАРГА




Б.ГАРАМГАЙБААТАР

Тэмдэглэл хөтөлсөн:

ХУРАЛДААНЫ ТЭМДЭГЛЭЛ ХӨТЛӨГЧ





Б.БАТГЭРЭЛ
  УЛСЫН ИХ ХУРЛЫН НАМРЫН ЭЭЛЖИТ ЧУУЛГАНЫ

ЭДИЙН ЗАСГИЙН БАЙНГЫН ХОРООНЫ 2012 ОНЫ 
10 ДУГААР САРЫН 03-НЫ ӨДРИЙН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ

Б.Гарамгайбаатар: -Эхлээд Монголбанкны үйл ажиллагааны явц байдлын тухай товч танилцуулга,  тулгамдсан зарим асуудлын талаарх Монголбанкны Ерөнхийлөгчийн мэдээллийг сонсож байя.
Өнөөдөр Монголбанкны Ерөнхийлөгч Н.Золжаргал, Монголбанкны Ерөнхийлөгчийн зөвлөх С.Болд, Монголбанкны Валют, эдийн засгийн газрын захирал Д.Дэлгэрсайхан, Монголбанкны Мөнгөний бодлого, судалгааны газрын захирал Д.Болдбаатар, Монголбанкны Хяналт, шалгалтын газрын захирал Б.Лхагвасүрэн нар оролцож байгаа юм байна.

Н.Золжаргал: -Өглөөний мэнд.

Монголбанкны үйл ажиллагааны талаар товчхон мэдээлэл хийгээч гэж өчигдөр ирсэн. Энэ дээр бид нар дэлгэрэнгүй мэдээллийг гишүүдэд болон Байнгын хорооны даргад өчигдөр хүргүүлсэн. Нэлээн зузаан материал байгаа. Тэрийгээ товчлоод Монголбанкны зүгээс одоо эдийн засгийн нөхцөл байдлыг яаж харж байгаа, мөнгөний нийлүүлэлт, инфляцийн задгай маань хэрхэн явагдаж байгаа, инфляцийн төлөв, төсөөллийн талаар бид нар яаж харж байна, гадаад валютын цэвэр урсгалууд маань өмнөх жилүүдэд яаж явав, одоо энэ маань бид нарт ойрын хэдэн сардаа яаж харагдаад байна гэсэн ийм хэдэн слайдуудыг бэлдэж өгсөн байгаа. Үүнийгээ тараачихсан биз дээ?
Энэ слайдуудаас эрхэм гишүүдэд хэлэх гээд байгаа нь, Монголын эдийн засаг уул уурхайгаас хэт их хамааралтай болчихлоо. Энэ хэт хамаарал маань төсвийн хэт тэлэлт, өсөлт хоёр нь цэвэр мөчлөг дагасан хэлбэрээр Монголын эдийн засаг яваад байна гэдэг нь төсөв, ер нь уурхай сайн байх тусам бид нарын зардал ихсээд байдаг. Гэтэл гадаад зах зээл дээр евро бүсийн хямрал гэдэг нь бодитой, сүүлийн хоёроос, гурван жилийн дотор тэдний өсөлтийн хүлээлтүүд нь улам доошоо, ер нь яваандаа 0- рүүгээ тэмүүлж байгаа ийм орчинд Хятадын эдийн засаг маань өөрөө урьд өмнө өсөж байсан арваад хувьтайгаа харьцуулбал эхлээд 9, одоо  8 гэдэг хүлээлттэй сууж байна. Энэ маань өөрөө Монголын эдийн засагт шууд нөлөөлөлтэй. Монголын эдийн засгийн нийт экспортын 90 хувь нь уул уурхай, ихэнх нь Хятад руу гардаг. Нийт өргөн хэрэглээний барааных нь 50-иад хувь нь Хятадаас орж ирдэг. Ийм эдийн засагт шууд нөлөөлөлтэй гэж үзээд бид нар одоо ерөнхийдөө нийт эдийн засгийн орчин маань түүхий эдийн ирээдүйн төсөөллүүдээ энэ слайдуудын 10 дугаарт харагдаж байгаа. Ийм сөрөг хүлээлтүүд ерөнхийдөө бид нарт үүсчихээд сууж байна.



Үүний үр дүнд нийт эдийн засгаа эргээд харвал уул уурхайн салбар руу нэг их шилжиж амжаагүй байсан ажиллах хүч маань /одоо нийтдээ 34 мянга гэсэн статистикийн тоо байгаа, бохир тоогоороо 50 ч гэж ярьдаг/ ажлын байрны хувьд энэ салбарт нэлээн хүндрэл гарах юм байна гэж бид нар үзэж байна. Хэрэв уул уурхай дээр энэ нөхцөл байдал хадгалагдвал. Нөгөө талд манай халамжийн бодлого маань өмнөх жилүүдэд ямархуу ядуурлын төвшинг бид нарт авчирсныг 12 дугаар хуудасны слайд бид нарт харуулах байх.

Монголбанкны зүгээс аливаа эдийн засагт ба Төв банкны зүгээс гол онилдог сектор маань нийт иргэдийн дундаж давхарга буюу дундаж давхаргын худалдан авах чадвар гэж бид нар үздэг. Тэрнийхээ Монголын нөхцөл байдлаа харуулахад бас эерэг зүйл бага байгаа. Энэ дээр бид гурван зүйлээр, орлого талаас нь, моргежийн төвшин талаас нь, дээр нь сарын цалин, орлогын, цагийн цалингаар ч гэсэн хэмжээд үзэхэд Монголын дундаж давхарга маш сул байна. Сүүлийн он, жилүүдэд явсан 14 хувийн инфляци маань биднийг нэлээн хүнд нөхцөл рүү чирчихлээ. Үүний үр дүнд дундаж давхарга дээр нийтдээ 30-аад хувийн инфляци очдог. Нэн ядуу дээрээ 70, 80 ч хүрдэг. Энэ өндөр инфляцийн төвшин сүүлийн, ялангуяа 2011, 2012 оны эхний хагас жилд нийлүүлэлтийн талд, шинээр мөн эдийн засаг руу халамж хэлбэрээр тарааснаас үндсэндээ шалтгаалсан. Гадаад нөхцөл байдал улам муудсан нь үүнийг даамжруулах ийм нөхцөл байдал бүрдээд байна.
Үүний үр дүнд нийт эдийн засаг дээр /22 дугаар слайд дээр харагдах байх/ хувийн сектор шахагдах, хувийн сектор дээр эрсдэл үүсэх, хувийн секторын ашигт ажиллагааны төвшин буурах, хувийн сектор нэг тал дээрээ өндөр инфляциас үүсэлтэй. Нөгөө талдаа цалингийн зардлын өсөлт хоёроос шалтгаалаад байна.

Нийт эдийн засгаа загварчлаад үзэхэд /23 дугаар слайд дээр харагдаж байгаа/ уул уурхайд суурилсан эдийн засгийн модел. Энэ нь өөрөө халамжийг үүсгэдэг. Энэ халамжийн бодлого маань яваандаа өнөөдрийн энэ өндөр инфляци, ядуурал, дундаж давхаргын сул байдал руу хүргэдэг учраас эдийн засгийн, мөнгөний бодлогын үндсэн чиглэлдээ бид хүчтэй, дундаж давхарга гэсэн, энэ рүү чиглүүлсэн бодлогын чипт хийгдэж байгаа. Хэрэв товчхондоо харвал Улаанбаатар хотын инфляцийн задаргаагаар 26 дугаар слайдаас харж болно. Энэ дотор мах, бусад компнентуудыг бид задалчихсан байгаа. Нийт төгрөгийн нийлүүлэлтийн дүн маань эндээс харагдаж байгаа. Инфляцийн задаргаа маань энэ өнгөөрөө харагдаж байгаа.
Энэ инфляцийн задаргаан дотор одоо бид нарын шинээр санаа зовж эхэлж байгаа хүнсний инфляци маань ерөнхийдөө гайгүй. Оны төгсгөл рүү гайгүй болох болов уу гэсэн хүлээлттэй байгаа. Оны эхэнд ч гэсэн буурах тал руугаа, хаврын том өсөлттэйгөө харьцуулахад. Ер нь одоо хүнсний өсөлт гайгүй болдог үе нь. Гэхдээ ногооноор хийчихсэн байгаа, манай суурь инфляцийг харвал та бүгдийг санаа зовоож байгаа юм нь энэ өөрөө. Энэ нь хүнс, эрчим хүчнээс бусад нийт барааны үнийн өсөлтийн төвшин. Энэ маань жилд 10 хувьтай яваад байгаа нь бид жилд 10 хувийн инфляцийг дотроо агуулж яваад байна. Энэ гарал үүсэл нь болохоор тодорхой хэсэг нь импортлогддог боловч тодорхой хэсэг нь бид нарын гадаад худалдаа эрхлэхдээ бий болгож байгаа тээвэр, үйлчилгээний зардлаас үүсээд байгаа юм. Энэ нь цаашдаа хэрхэн явах талаар мөнгөний бодлого дээр бид нар Засгийн газартай хэрхэн хамтрах тухай үзэглэсэн байгаа. 28 дугаар слайд дээр ер нь энэ графикийн төвшингүүд нь нэлээн тодорхой харагдах байх.
2011, 2012, 2013 оны ерөнхий инфляцийн төсөөллүүдийг бид нар мөнгөний бодлого дээрээс тусгагдсан байгаа. Гэхдээ бид нарын хүлээж байгаа хүлээлтийн төвшингүүд маань 28 дугаар слайдын хоёрдугаар слайд нь байгаа. Эндээс харагдах энэ том дипозо маань мэдээж, бид нарын бодлого байгаа онох, дээр нь нийт эдийн засгийн 50 хувийг бараг төлөөлдөг төсөв маань хэрхэн явахаас их юм шалтгаална. Дээр нь мэдээж, гадаад нөхцөл байдлаас.

Гадаад валютын цэвэр урсгал ба төгрөгийн ам. доллартай ханшийн слайд дээр гол нь үзүүлэх гэсэн юм. 2011 оны сүүлийн ханшийн сулралт, дээр нь дахиад сүүлийн 1400 орчим ирж байгаа энэ ханш маань өөрөө шууд хамаарал нь валютын цэвэр урсгал буюу Монгол улс руу орж ирж байгаа нийт валют, гарч байгаа валют хоёрын зөрүүнээс шалтгаалаад байгаа юм. Энэ дээр бид нар өмнөх жилүүдийн 2010 оны, 2011 онд байсан эерэг урсгал ерөнхийдөө байхгүй болсон. Нийт дүнгээрээ бид ерөнхийдөө 0 руугаа дөхөөд, заримдаа минус руу ордог ийм нөхцөл байдал руу ороод байгаа учраас ханш маань өнөөдрийн 1400 гэдэг төвшингөөсөө нэг их огцом ийш, тийшээ хөдлөхгүй. 
Монголбанкны нийт ханшид оролцож байгаа оролцоо маань нийт валютын эргэлтийн 2 хувьд ч хүрэхгүй л байгаа байх. Гэхдээ гол валютын зах зээл рүү оролцож байгаа оролцоо нь бид нар ханшийн огцом хэлбэлзэл буюу тухайн өдрийн, тухайн сарын хэлбэлзлийн дүнг тодорхой нэг параметр дотор барих гэсэн өнцгөөс оролцож байсан учраас ханш маань аажуу налуугаар хөдөлж байгаа ийм л ханш харагдаж байгаа юм. Энэ гол үзүүлэлт нь улаанаар томъёолчихсон байгаа цэвэр урсгалаас харагдаад байгаа юм.
Дээр нь нийт банкны нийт зээл, нийт актив 30 дугаар слайдаас харагдах байх. Энэ дээр нийт юм маань огцом өсөж байсан жилүүд маань ерөнхийдөө бид татаж байгаа ийм 2012 оны дүр зураг харагдаж байгаа байх. Өмнөх жилүүдэд 50, 60 хувиар нийт мөнгөний нийлүүлэлт өсөж байсан бол одоо энэ жилдээ бид нар 30 хувиар, сүүлийн үед Монголбанкны үнэт цаасан дээр байж байгаа нийт үнийн дүн маань 2 жилийн өмнө 1,3 триллион дээр байсан бол одоо 300-н хэдэн тэрбум төгрөг дээр Монголбанк нийт үнэт цаасан дээр сууж байна. Банкуудын илүүдэл нөөц гэж хэлж болох тоонууд нь.
Нийт нөхцөл байдал маань гадна талаа ч харсан, дотоод эдийн засгийнхаа нөхцөл байдлаа ч харсан, ер нь том эерэг хүлээлт одоохондоо алга. Үндэсний, гадаад нөхцөл байдлыг дүгнэж үзэхдээ мэдээж, нүүрснийхээ энэ шокыг давах төвшингийн тийм бодлогыг бид дотооддоо хийх ёстой байх. Зэсэн дээр одоогоор шок гайгүй байна.

Бид нарын үндсэн, хамгийн их санаа зовж байгаа юм нь болохоор гадаадын шууд хөрөнгө оруулалт гэж ярьдаг. Тэр тоо маань. Жилдээ 4 миллиард долларын хөрөнгө оруулалт орж ирдэг. Тэрний ¼ нь Оюутолгой. Бусад нь шууд хөрөнгө оруулалтаар орж ирдэг байсан бол одоо энэ тоо маань зохицуулалтынхаа хүрээнээс болоод нэлээн буурах нь ээ. Сүүүлийн хоёр сарын тоо бид нарт нэлээн чухал болох байх. Ямар ч гэсэн гадаадын шууд хөрөнгө оруулалтын тоо энэ жилдээ бид нарын хүлээсэн төвшинд ирэхгүй юм шиг байна. Гэхдээ үүнийг нөхөөд манай импорт маань нэлээн багасах. Дээрээс нь Засгийн газрын зүгээс энэ онд багтааж гадаад зах зээл дээр валютын бонд гаргах асуудал яригдаж байгаа. Тэр маань нөхөөд энэ оныг бид төгсгөлийн хэсгээ гайгүй, одоогийн төвшин, балансдаа барих юм бол бид боломжтой зүйл болов уу гэж хүлээж байна.
Банкуудын хувьд нөхцөл байдал, эрсдэл даах чадвар, нийт банкуудын ликвидность, нийт банкуудын нөхцөл байдал маань ноднин, уржинантайгаа харьцуулахад сайжирчихсан байгаа. Банкууд маань аливаа төрлийн жижиг шоконд доргичихооргүй, сайн хамгаалалттай. Саяын хоёр жилийн дотор хийсэн нэлээн арга хэмжээнүүдийн үр дүнд банкуудын нөхцөл байдал ер нь гайгүй байгаа гэж хэлж болно. Нийт зээлийн өрийн үлдэгдэл гэсэн энэ тоо маань одоо 30 дугаар слайд дотор байна. Та нар харж байгаа байх. Чанаргүй зээлийн тоо маань өөрөө ингэж огцом буурч байгаа, нийт зээлийн өсөлтөөс шалтгаалж байгаа боловч бас дээр нь бизнес тоогоороо чанаргүй зээлийн тоо маань ер нь бууж байгаа юм.
Нөгөө талдаа нийт активын өсөлтийн хурд нь 2-оос 3 жилийн цикльтэй юм шиг харагддаг боловч жинхэнэ дүн дээрээ бид нарын 60 хувиар өсөөд байсан тэр үе, ерөнхийдөө хоёр жил маань дуусаад, одоо гурав дахь жилийн цикль дээрээ бид 30 хувийн өсөлттэй энэ оныг дуусгах болов уу гэж харж байна. Энэ оны эхний 8 сарын нөхцөл байдал тэгж харуулж байна. Гэхдээ нийт дүн дээрээ өсөлт, 30 хувийн өсөлт чамлахаар ч өсөлт биш. Хангалттай өсөлтийг бид үйлдвэрлэчихсэн юм байна гэсэн. Товчхондоо ийм байна. Цаашаа мөнгөний бодлого, саяын нөхцөл байдлаас үндсэн чиглэлдээ бид юу тусгасныг энэ слайдуудаас харчих боломжтой.

Б.Гарамгайбаатар: -Өнөөдрийн Эдийн засгийн байнгын хорооны хуралдааны ирц бүрдлээ. Ирэх 16 гишүүнээс 10 гишүүн ирж, 1 чөлөөтэй. Ингээд албан ёсоор хуралдааныг эхэлье.

Эхний асуудал болгож Монголбанкны Ерөнхийлөгчийн мэдээллийг сонслоо. Н.Золжаргал Ерөнхийлөгч өчигдөр гэнэтхэн ийм асуудал болсон гэж ярьж байна. Гэтэл Эдийн засгийн байнгын хороо 09 дүгээр сарын 10-нд 11/1480 гэсэн албан бичгийг Монголбанк руу явуулсан. Монголбанкны удирдлага солигдох нь бидэнд хамаагүй. Хамгийн гол нь 2013 оны мөнгөний бодлогын чиглэлээр баримтлах үндсэн чиглэлд ямар асуудлыг тусгах гэж байгаа талаар урьдчилсан мэдээллийг бидэнд өгөөч гэдэг ийм албан бичиг явуулсан. Үүний хариуг 09 дүгээр сарын 12-ны дотор ирүүлэх ёстой байсан. Одоо болтол ирүүлээгүй байгаа. Тийм учраас өчигдөр дахиж хийж, энэ асуудлыг оруулсан юм. Уг нь гишүүд урьдчилаад ийм мэдээллүүд нь байсан бол бүр илүү ярилцах ийм боломж гарсан байх гэж ингэж бодож байна.
Гишүүд асууж, тодруулдах зүйл байвал асууж эхэлье.
Ц.Баярсайхан гишүүн.
Ц.Баярсайхан: -Одоо мөнгөний бодлогыг хэлэлцэх эсэхийг шийднэ биз дээ? Би ийм л саналтай байна. Сая Засгийн газрын хуралдаанаар төрөөс мөнгөний бодлогын талаар 2013 онд баримтлах үндсэн чиглэлийг хэлэлцэх санал өгсөн. Энэ санал дотор миний ярьсан зүйл тусгагдсан эсэхийг хэвлэсэн номноос лав үзээгүй.
Би ямар саналтай байгаа вэ гэхээр Засгийн газартай хамтраад Санхүүгийн тогтвортой байдлын зөвлөл, Сангийн яам, Санхүүгийн зохицуулах хороо, үнийг тогтворжуулах цогц механизмаа хэрэглэе. Мөнгө угаах терроризмыг санхүүжүүлэхтэй тэмцэнэ гэсэн ийм юм оруулаад байгаа юм. Би Монголбанкыг ялангуяа дэлхий дээр эдийн засгийн хямрал тодорхой хэмжээнд дохиолол өгч байгаа нөхцөлд эдийн засгийнхаа бодит секторыг дэмжих чиглэлээр Засгийн газартай хамтарч ажиллаач ээ. Өнөөдөр инфляцийг хүнсний хэдэн нэр төрлийн бүтээгдэхүүнээс болоод байгаа гэж үзэх юм бол өрөөсгөл болно. Үүний цаана, ялангуяа бодит сектор дээр үйлдвэрлэж байгаа бүтээгдэхүүний үнэ ханш ард түмний амьдралд бас нөлөөлж байгаа. Ялангуяа барилга, орон сууцны үнэ өсөж байгаа нь ялангуяа төрөөс мөнгөний бодлогын талаар баримтлах бодлого, Засгийн газраас явуулж байгаа төсвийн бодлого хоёр тодорхой хэмжээнд уялдаж байна. Тийм учраас ялангуяа барилгын салбар улирлын шинж чанартай үйлдвэрлэлээ явуулдаг. Үүнийгээ дагаад барилга, материалын үйлдвэрүүд нь бас улирлын шинж чанартай болчихсон.
Б.Гарамгайбаатар: -Ц.Баярсайхан гишүүн ээ, хэлэлцэх асуудлаа би түрүүн танилцуулаагүй юм байна. Уучлаарай.

Нэгдүгээрт, Монголбанкны зөвхөн өнөөгийн байдлыг танилцуулчихаад, дараа нь төрөөс мөнгөний бодлогын талаар баримтлах 2013 оны үндсэн чиглэлийг ярилцаж эхлэх юм.

Ц.Баярсайхан: -Би саяын танилцуулгатай холбоотой асууж байна шүү дээ. 

Бид барилга, материалын үйлдвэрүүдийг улирлын хамаарлаас гаргаад, ялангуяа өвлийн улиралд барилга, материалын үйлдвэрлэлийг түлхүү хөгжүүлбэл хүйтний улиралд материалаа үйлдвэрлэчихээд барилга 3 дугаар сарын сүүлч, 4 дүгээр сараас эхлэхэд нь заавал импортоор авах шаардлагагүй, дотоодынхоо материалаар явдаг ийм л бололцоог бүрдүүлэхэд барилга, материалын үйлдвэрүүд дээр зээлийн арай өөр схем явуулбал яасан юм бэ?

Өөрөөр хэлбэл, банкууд нь 3, 4 дүгээр сард хүлээж байгаад барилгын компанидаа зээл өгөх биш, материалын үйлдвэртээ зээл өгөөд, материалын үйлдвэрлэл, банк, барилга, материалын үйлдвэрлэл, барилгын компани гэдэг ийм схемээр явбал дотоодоосоо барилгын материалыг бэлтгэж хийх бололцоотой болох, барилга, материалын үйлдвэрүүд нь эргэлтийн хөрөнгөтэй болбол хямд төсөр өөрийнхөө юмыг хийж үйлдвэрлээд авчихсан байх ийм сүлжээг бий болгох чиглэл рүү арилжааны банкууд Засгийн газартай хамтарч ажиллах бололцоо юу байна вэ?

Хоёрдугаарт, бага, дунд орлоготой иргэдийг орон сууцны зээлээр дэмжих. Өөрөөр хэлбэл, моргежийн зах зээлийг хөгжүүлэх талаар Монголбанк өөрөө МИК-ийн нэг оролцогч байгаа. Тийм учраас энэ бодлого дээр Засгийн газартай хамтарч ажиллах ийм бололцоо юу байна вэ?

Бид мэдээж, Засгийн газрын бонд, Хөгжлийн банкны тодорхой эх үүсвэр, Нийгмийн даатгалын сангийн эх үүсвэрийг моргежийн хоёр дахь зах зээлд тодорхой хэмжээнд хэрэглэхээр санал боловсруулж, бид дөрөв дэх өдөр Засгийн газар дээр Ерөнхий сайдын төвшинд яриад тодорхой хуулиудад өөрчлөлт оруулах, орон сууцны санхүүжилт, зээлийн механизмын талаар ярилцах гэж байна. Энд бас Монголбанкны Ерөнхийлөгч, холбогдох хүмүүсийг урих бодолтой байгаа.
Гуравт нь, бид энэ хямралыг ажлын байр нэмэгдүүлэх чиглэлээр л сэргийлэх ёстой. Гадаадын ажилчдаас авч байгаа ажлын байрны төлбөрийг дотоодын ажилчдыг дэмжих тийм механизм болгож ашиглах санал боловсруулж байгаа. Өөрөөр хэлбэл, хөдөлмөрийн хөлсний хэмжээг хоёр дахин нэмэгдүүлсэнтэй тэнцэх хэмжээний төлбөрийг аваад, тэр нь 1 сая хүртэл төгрөгийн зээл гээд ингэсгээд өнгөрчихөж байгаа бол, үүнийгээ шууд барилга гэдэг юмуу, тодорхой үйлдвэрлэлийн салбар дээр мэргэжил, сургалт, үйлдвэрлэлийн төв, хөдөлмөрийн зах зээлээс авсан ажилчдынх нь минумум цалин болгоод, нийгмийн даатгал, эрүүл мэндийн даатгалтай нь шийдээд явчихвал ажлын байр бий болно. Тэгээд төлбөрийн чадвартай, орлоготой хүмүүс бий болно. Бид эхний ээлжинд ийм гурван асуудал дээр ажиллаж байна. Энэ дээр ялангуяа өнөөдрийн банк, санхүүгийн нөхцөл байдал, хөрөнгө оруулалттайгаа холбож үзээд, шийдээд хамтарч ажиллах бололцоо юу байна вэ гэдгийг асуух гэж байна.
Б.Гарамгайбаатар: -Монголбанкны Ерөнхийлөгчийн мэдээлэлтэй холбоотой асууж, тодруулах зүйлтэй гишүүн байна уу?

Ц.Оюунгэрэл.

Ц.Оюунгэрэл: -Асууя. Манай эдийн засаг, инфляци нь ч гэсэн улирлын чанартай. Ер нь эдийн засаг маань маш их улирлаас хамааралтай байдаг. Энэ улирлаас хамааралтай байдлыг саармагжуулах зээлийн бодлого гэж ер нь байна уу? Жишээлбэл, бараа татан авалтыг өвөл хийвэл зээлийн бодлогоор дэмждэг ч гэдэг юмуу, эсвэл агуулахын аж ахуйг дэмжих зээлийн бодлого ч гэдэг юмуу? Яг улирлын чанартай инфляцийг хөөргөдөхгүй байх чиглэлд эргэлтийн хөрөнгийн зээлийн бодлого байгаа юу?

Ер нь бараа татан авалтын зээл хэдэн сараар өгөгдөж байна вэ? Жишээлбэл, би хэрвээ инфляцид бага нөлөөлсөн цемент ч гэдэг юмуу, гаднаас бараа авъя гэвэл аль болохоор 9, 10 дугаар сард татан авчихаад 5, 6 сар агуулахад байлгаж байгаад хавар нь барилгын сезон эхлэнгүүт ажилдаа орох зэрэг бэлэн байдалд баймаар байдаг юм. Гэтэл тэр хүнд зургаан сарын зээл олдож байна уу, 8 сарын зээл олдож байна уу? Энэ улирлын чанартай эдийн засгийг хөнгөвчлөх, улирлын чанартай цохилтыг хөнгөвчлөх ийм зээлийн ямар бодлого байна вэ гэдгийг асуух гэсэн юм.

Б.Гарамгайбаатар: -Н.Золжаргал Ерөнхийлөгч асуултад хариулъя.

Н.Золжаргал: -Асуултуудад хариулъя. Барилгын салбарын зээлийг мөнгөний бодлого, бид нарын үндсэн чиглэлд ерөнхийдөө тусгаагүй байна гээд байх шиг байна. Тусгасан, сайн тусгасан. Харин ч үндсэн бүх салбар маань өөрөө дундаж давхаргын эрэлт талаас нь буюу моргежийн зээлийг дэмжих гэсэн тэр орчинг бүрдүүлэх, зээлийн хүү, инфляцийн орчин бүрдүүлснээр моргежийн зээлийн орчин маань өөрөө буух юм. Үүнээс өөр, үндсэндээ зарчмын, бид нарын үндсэн чиглэл маань өөрөө гол нь энэ рүү чиглэж байгаа юм. Дундаж давхарга гэдэг чинь л барилгын үндсэн худалдан авагч нар. Тэд нарын орчинг нь бүрдүүлж өгөх, тэр хүмүүсийн худалдан авах чадварыг нь нэмж өгөх, тэр хүмүүсийн инфляцийн дарамтыг нь бууруулах, тэр хүмүүс дээр үнэхээр моргежийн зөв сүлжээг бий болгоно.
Моргежийн сүлжээ бий болгох дээр МИК-тэй бид нар хоёр жил гаруй хамтарч ажиллаад, өмнөх Засгийн газар нэг их дэмжигдээгүй байж байгаад, харин сүүлдээ ОССК-аар дамжсан бага, дунд орлоготой иргэдийг орон сууцжуулах гэсэн ийм хөтөлбөр болоод явчихсан юм. Бага орлоготой иргэдийн /дунд ч биш/. Эцсийн дүндээ төрийн албан хаагчдын орон сууцны зээл болсон. Үүнийг Монголбанк бондыг нь худалдаж авч, тухайн үед нь ийм хэлбэрээр санхүүжүүлж  ирсэн. Үүнийгээ цаашаа арилжааны банкуудад зарим нэгийг нь дамжуулсан байгаа. 
Бид нарын хувьд энэ Засгийн газартай хамтын ажиллагааны дунд хугацааны бонд дээр мэдээж бага орлоготой иргэдэд чиглэсэн орон сууцны чиглэлээр хамтарч ажиллахгүй яахав. Энэ дээр хийх ажлууд бидэнд байгаа. Гэхдээ үндсэн ачаалал, моргежийн эрэлт талаас нь барилгын салбарыг бид дэмжихдээ ер нь иргэд дээр ирж байгаа энэ ачааллыг МИК-ын шугамаар моргежоор баталгаажсан үнэт цаасны анхдагч, хоёрдогч зах зээл, тэндээс санхүүжилт нь бий болдог систем. Энэ рүү Монголбанкны оролцоог оролцуулах гэсэн энэ чиглэлээр бид хийнэ. Энэ болгон нь өөрөө эргээд дундаж давхаргын чөлөөт өрхийн орлогоосоо лангуу руу гарч байгаа хэсгийг нь бууруулдаг зарчмын том инфляцитай тэмцдэг механизм учраас энэ бол үндсэндээ бид нарын нийт мөнгөний бодлогын үндсэн сууриудынх нь нэг нь байх юм. Өрхийн зардлын төвшинд нь, моргежийн төвшинд бид хүчтэй оруулж ирэх.
Саяын танилцуулга дотор байгаа. Ц.Баярсайхан сайд ч харсан байх. Моргежийн төвшингөөр нь бид дундаж давхаргаа судалчихсан байгаа. Үүнийг бид туйлын хангалтгүй гэж үзэж байгаа. Ийм хангалтгүй төвшинд Монголын эдийн засаг цаашдаа тогтвортой байх боломж угаасаа байхгүй. 
Барилгын салбарт нь тусгайлан олгосон зээлийн хувьд нийт банкны сектор маань угаасаа 800-гаад тэрбум төгрөгийн зээлтэй явж байгааг манай өмнө нь ирсэн танилцуулгуудаас харсан байх. Энэ 800-гаад тэрбум төгрөгийн зээлүүд нь дунджаар 12-24 сарын хугацаатай барилгын салбаруудад өгөгдсөн байгаа. Харин энэ зээлүүд дээр манай нийт зээлийн багцын маань 16, 17 хувийг барилгын салбар эзэлдэг. Энэ дотор, дээр нь импортолж байгаа бүтээгдэхүүнүүдээр нь, барилгын салбарт үйлдвэрлэл эрхэлж байгаа компаниуд дээр өгсөн тэр зээл Хөтөлийн шохой зэрэг банкны салбар маань барилгын салбар руу асар их зээл өгдөг. Гэтэл.
Ц.Оюунгэрэл: -Худалдааны?

Н.Золжаргал: -Би барилгын салбарын тухай яриад дуусгачихъя. 

Ц.Оюунгэрэл: -Уучлаарай, барилгын материалын худалдааны?

Н.Золжаргал: -Ц.Баярсайхан сайдын асуултад хариулчихъя. 

Барилгын салбар маань манай банкны салбарын үндсэн зээлдэгчийн нэг, 800-гаад тэрбум төгрөг байгаа. Харин энэ салбар дээр сүүлийн үед үүсээд байгаа, үнийн өсөлтөд нөлөөлөөд байгаа, Хотын захиргаанаас хийж байгаа нэлээн олон арга хэмжээнүүд байгаа. Эдгээрийн талаар бид дэлгэрэнгүй танилцуулгыг ер нь олон газар хийчихсэн байгаа. Энэ танилцуулгуудыг ч гэсэн яваандаа сайдтай зөвшилцөнө гэж бодож байгаа. Энэ нь үнэндээ, ингэж үнийг нэг талаас захиргааны аргаар өсгөчихсөн байхад бид барилгын салбарын эрэлтийг компинентуудын үнийн зардлыг бууруулах гэж мөнгө зарцуулж санхүүгийн тогтвортой байдалдаа нөлөөлөх нь угаасаа буруу гэж үзэж байна.
Нийлүүлэлт талаас нь бид нар замбараатай, системтэй байж, барилгын салбар, үүнийг дагасан ажлын байр, үүнийг дагасан орон сууцанд орж байгаа иргэдийн хэрэгцээ. Тэрийгээ дагаад өрхийн зардлын бүтцээрээ дамжаад манай инфляцид нөлөөлөх нөлөөллүүд, нийт энэ цикль маань өөрөө бид нэлээн олон жил үүнийгээ буруу замаар ирүүлчихлээ. Тэгээд өндөр аваад байгаа нь энэ л дээ. Сүүлдээ захиргааны шийдвэрүүд маань хүчтэй нөлөөлөөд байвал Хотын захиргаанаас гаргаад байгаа. Тэгвэл энэ барилгын салбарт үнэхээр бодитой дэмжлэг үзүүлэхэд маш хэцүү. Бид нар нэг талаас мөнгөөр дэмждэг, нөгөө талаасаа захиргааны шийдвэрээр үнийг өсгөөд байдаг. 
Ийм замбараагүй механизм дотор бид нар явбал барилгын салбарыг өсгөх маш хэцүү. Барилгын салбар дээр бид эрэлт тал дээр нь, яг иргэд дээр ирж байгаа ачаалал дээр нь л МИК-аар дамжуулсан моргежоор баталгаажсан үнэт цаасны зах зээлийг хөгжүүлэх гэсэн хөтөлбөр байгаа. Үүнийгээ бид хэрэгжүүлнэ. Өчигдөр МИК-ийнхантай бид нэлээн дэлгэрэнгүй уулзаж ярьсан. Маргааш Засгийн газар, Ерөнхий сайд дээр ярилцах үедээ бид өөрсдийн байр сууриудыг өнөөдөр бэлдээд өгч байгаа. Урьд нь ч гэсэн энэ байр сууриуд өгөгдчихсөн байсан. Монголбанкны албан ёсоор энэ чиглэлээр. Засгийн газар дээр шийдвэр гаргахдаа бага орлоготой иргэдэд зориулсан орон сууц гээд сая хавар гаргачихсан. Энэ шийдвэр тэр чигээрээ тийшээ яваад өгчихсөн учраас ОССК-ийн санхүүжилтэд ороод явчихсан юм. 

Дээр нь ажлын байрны хувьд үнэнийг хэлэхэд хямралын үед ажлын байр бид нарын хамгийн чухал, анхаарах ёстой зүйлүүдийн нэг байгаа. Ажлын байр дээр бид нар үнэндээ санаа зовж байгаа юмнуудын нэг нь, ажлын байрыг бий болгох, ажлын байрыг авч үлдэх. Хэрэв хямралаар аливаа нэгэн борлуулалт нь зогсож байгаа, гацаж байгаа, цэвэр хямралын шинж чанартай ийм салбарууд байвал энэ салбаруудын ажлын байран дээр нь тэр салбаруудынхаа бодлогыг хэрхэн өөрчилж болох вэ гэдэг эрх зүйн актууд, Монголбанкны зүгээс дотоод  зохицуулалтынхаа хувьд бид нар хийж болно. Богино хугацааны зохицуулалтыг Монголбанкнаас хийхэд нэлээн хэцүү. Энэ зохицуулалтууд нь голдуу Засгийн газар зүгээсээ гарч байвал, тэр дээр нь мэдээж, Монголбанк хамтарч ажиллахад бэлэн байлгүй яахав.
Ц.Оюунгэрэл гишүүний асуусан улирлын чанартай зээл Монголд олгогддог уу гэсэн. Ер нь Монголын нийт зээлийн урт нь их богино. Бид 12-18 сарын хугацаатай зээлд дунджилдаг. Нэг л худалдааны циклийн зээл явагддаг юм. Барилгын зээл нь үүнээс арай урт зээл, үйлдвэржилтийн зээл бага. Монгол улсад ихэнх зээл маань өөрөө улирлын чанартай. Богино хугацааны.

Таны сая асуусан энэ богино зээлүүдээ ашиглаад инфляцитай тэмцэх тэмцэлдээ онилоод явж болдоггүй юмуу гэдэг дээр, яг энэ сэдвээр л бид сүүлийн хоёр 7 хоног Засгийн газартай нэлээн идэвхтэй ажиллалаа. Инфляцийн компинентүүд болгон дээр нь Монголбанк, Засгийн газрын хамтарсан ямар хөтөлбөр байвал тэр инфляцийн нөлөөллийг бид нар багасгах вэ. Энэ дотор зөвхөн мөнгө гаргаж өгөхөөс илүү нөгөө талдаа Засгийн газар ямар, ямар арга хэмжээнүүд дээр төвлөрч хийвэл энэ маань байгаа онох вэ гэдэг дээр л бид ажил авснаас хойш сүүлийн хоёр 7 хоногийн дотор 20-иод уулзалт зохион байгууллаа. Инфляцийг онилсон хэсэг дээр. Тэр зээлүүд маань ер нь гарна. 

Энэ хөтөлбөр батлагдаад Их Хурлын гишүүдээр сайшаагдаад гарвал бид Монголбанкнаас энэ хөтөлбөр маань үндсэн нэг гол санаануудынх нь нэг. Засгийн газартайгаа хамтраад нийлүүлэлт талын шок үүсгээд байгаа энэ инфляцийн юмнуудаа бид нар яг тухайлан онилсон ийм хөтөлбөрүүд бий болгох. Шатахуун дээр, хүнсэн дээр, ялангуяа барилгын материалын орц,  ирц, дээр нь өргөн хэрэглээний бараа. Ер нь манай суурь инфляци гэж түрүүн би танилцуулга дотроо хэлсэн. Тэр дотор байгаа суурь инфляцид нөлөөлдөг импортолж байгаа тээврийн зардал, тэр хэсгийг нь янзлахын тулд Засгийн газартай Замын-Үүд дээр тусад нь дамжин өнгөрүүлэх дээр нь хөтөлбөр боловсруулж байна.
Б.Гарамгайбаатар: -Өөр асуулттай гишүүн?
Д.Батцогт: -Баярлалаа. Би танин мэдэхүйн шинж чанартай хоёр асуулт асууя гэж бодож байна. Ер нь Монгол улс гаднаас орж ирж байгаа гадаад валютын урсгалыг хянаж чадаж байна уу? Мөнгөний нийлүүлэлтийн бодлого нь гадаад валютынхаа урсгалтай холбогдож явж чадаж байна уу, үгүй юу гэдгийг л асуух гэсэн юм. Гаднаас орж ирж байгаа валютын урсгалтайгаа уялдаж мөнгөний нийлүүлэлтийн бодлого явагдаж чадаж байна уу, үгүй юу?

Д.Гарамгайбаатар: -Н.Золжаргал Ерөнхийлөгч хариулъя.

Н.Золжаргал: -Төрөөс баримтлах мөнгөний бодлогын танилцуулга байгаа. Бид нарын үйл ажиллагааны талаар түрүүн Д.Гарамгайбаатар гишүүн ч гэсэн асуугаад байсан. Энэ танилцуулга дотор  ерөнхийдөө нэлээн сайн тусчихсан байгаа /энэ хэсэг маань/.
Гадаадаас орж ирж байгаа нийт валютын урсгал, дотоодын мөнгөн төгрөгийн урсгал хоёрын хэмжээг зохицуулдаг юмаа бид Монголбанкны үнэт цаас дээрээ, Төв банкны үнэт цаас гэдэг хэлбэрээр суулгаад байсан юм. Хоёр жилийн өмнө асар их валют огцом орж ирж байхад тэрийг ханшийн нөлөөлөл багатайгаар бид эдийн засаг руугаа шингээх буюу дотоодын үйлдвэрлэлээ унагачихгүй, нөөцөө нэмээд, төгрөгөө нийлүүлж байхдаа төгрөгийн нийлүүлэлтэд инфляциа бас цаашаа явуулчихгүйн тулд бид үнэт цаас дээрээ суулгаад 1,3 триллион төгрөг үнэт цааслах хүртэл явуулж байсан юм.

Одоо энэ маань эргээд валютын урсгал маань сулраад, нөгөө тал руугаа яваад, ханшаа суллачихгүйн тулд бид одоо хааш нь авчирч байгаа вэ гэхээр Төв банкны нийт үнэт цаасны хэмжээ 300 тэрбум. Бүтэн 1 триллион төгрөгийн зөрүү гаргаад ирж байгаа юм. Тэгэхээр мөнгөний нийлүүлэлт, энэ балансераар л бид ингэж зохицуулж байгаа юм. Өөр зохицуулах механизмууд байхгүй. Гадаадын валютын урсгал маань, та санаж байгаа байх. 2010 он гэхэд, оны эхэнд сардаа 400 сая доллар эргэдэг байсан бол 8 дугаар сар гэхэд уже 1 миллиард доллар болоод, 12 дугаар сар гэхэд 1 миллиард 500 сая доллар сардаа эргэдэг болсон. Энэ трендээ бид хадгалаад явж байгаа юм. Огцом нэг өсөлтийн үед бид ийм зохицуулалт хийж өгсөн юм. Одоо эргээд аливаа нэгэн зохицуулалт гарвал бид энэ дээр Монголбанк яг зоригтой.
Б.Гарамгайбаатар: -Мөнгөний бодлого дээр ярих юм чинь жаахан товчхон яриад явчихвал. Гол, гол хариултыг.
Н.Золжаргал: -Энэ товчхон тайлбарлаж болохгүй зүйл байна.

Валютын урсгал огцом өсөлтөө мөнгөний бодлоготойгоо уях юм бол бид нар Төв банкныхаа үнэт цаасаар дамжуулаад 2010 онд хийж байсан трендийг дахиад нөгөө талд нь л хийнэ гэсэн үг л дээ. Хоёр талдаа. Ингэж л зохицуулж явна. Том балансер байгаа.
Г.Уянга: -Ганцхан товч асуулт байна. Мөнгөний бодлогын шинэчлэлтээр бэлэн бус төлбөрийн хэрэгслийг боловсронгуй болгох гээд 2013-2015 онд төлбөрийн тооцооны системийн шинэчлэл гээд иж бүрэн юм байгаа юм шиг байна /миний ойлгосноор/. Үүнийг би илүү дэлгэрэнгүй, тодорхой сонирхмоор байна. Энэ бол зөвхөн эдийн засагтай холбоотой төдийгүй томоохон шинэчлэлийн асуудал яригдаж байгаа учраас энэ дээр ямар төлөвлөгөө байгаа юм бол гэдэг нь сонирхолтой байна. Энэ талаар дэлгэрэнгүй тайлбарлаж өгөөч ээ гэж хүсэх гэсэн юм.

Б.Гарамгайбаатар: -Мөнгөний асуудал одоо албан ёсоор хэлэлцээд эхэлнэ. Зөвхөн Монголбанкны өнөөдрийн байгаа нөхцөл байдлын талаар л мэдээлэл сонсож байгаа юм. Хэрвээ тэр асуулт байхгүй бол мөнгөний бодлогын асуудлыг одоо ярьж эхлэх гээд байгаа юм.

Мэдээлэлтэй холбоотой асуудал байхгүй учраас мэдээллийг сонсож дууслаа.

Хоёр дахь асуудал, Төрөөс мөнгөний бодлогын талаар 2013 онд баримтлах үндсэн чиглэл батлах тухай Улсын Их Хурлын тогтоолын төслийг хэлэлцэх эсэх асуудал байгаа.

Төрөөс мөнгөний бодлогын талаар 2013 онд баримтлах үндсэн чиглэл батлах тухай Улсын Их Хурлын тогтоолын төслийн талаарх төсөл санаачлагчийн илтгэлийг Монголбанкны Ерөнхийлөгч Н.Золжаргал танилцуулна.
Н.Золжаргал: -Энэ удаагийн мөнгөний бодлогын үндсэн чиглэлийн онцлогуудыг бид хэвлэмэл товхимол болгоод гишүүдэд хүргэсэн байгаа. Зарим нэгэн гишүүдэд хүрээгүй байх шиг байна. Бүх гишүүд авсан уу?
Үндсэн чиглэл маань хоёр, гурван хэсгээс бүрдэж байгаа. Макро эдийн засгийн тогтвортой байдлыг бэхжүүлэх, банкны салбарын тогтвортой байдлыг бэхжүүлэх, санхүүгийн зах зээлийн дэд бүтэц, түүний институцийг бэхжүүлэх гэдэг хүрээнд. Энэ гурван зүйл, анги дотор нь бид маш тодорхой заалтуудаа оруулчихсан байгаа. Үүнийг хэлэлцэх явцад гишүүд харж, танилцана биз.

Дээр нь 2013 онд баримтлах үндсэн чиглэлийн төслийн танилцуулга гээд нэлээн олон материал энэ дотор байгаа. Энэ үндсэн чиглэлийн гол санаанууд дотроо бид юу ойлгож, юуг төлөвлөөд, дэлгэрэнгүй ажлуудаа яаж төлөвлөөд байгаа тухайгаа хийсэн байгаа.

Төрөөс мөнгөний бодлогын талаарх 2012 оны үндсэн чиглэлийн биелэлтийн талаар бид энэ номондоо нэлээн дэлгэрэнгүй тусгасан байгаа. Мөн Улсын Их Хурлаас баталсан 58 дугаар тогтоол, түүний хэрэгжилтийн талаарх заалтуудыг бид нэлээн нэмээд өгсөн байгаа. Биелэлт гэдэг хэсэг маань өнөөдрийн нөхцөл байдал, энэ оны 8 сарын нөхцөл байдлыг нэлээн дэлгэрэнгүй тусгасан байгаа. Үүнээс дэлгэрэнгүй материалыг өнөөдөр Д.Гарамгайбаатар даргад бид явуулсан байгаа. Нөхцөл байдал ямар байгаа тухай. Хуулиар заачихсан хэдэн үүргүүд байгаа юм. Ийм, ийм юмнуудыг мөнгөний бодлого дотро тусгах ёстой гэсэн. Тэр дотор төгрөгийн ханшийн төсөөлөл, 2013 онд ямар байх ёстой гэдгийг энэ дотроо бид тусгасан байгаа. Төслийн тооцоо, судалгаа гэсэн хэсэг байгаа. Иймэрхүү хэсэгт л ерөнхийдөө мөнгөний бодлогын танилцуулга маань бэлтгэгдсэн. Үндсэн чиглэл, тэрийг дагасан материалууд маань.

Энэ доторхи гол санаагаа бид юу гэж хийж өгсөн бэ, тэрийгээ Их Хурлын тогтоолд оруулах саналуудаа шингээсэн байгаа. Энэ дотор Засгийн газартай хамтрах хэсэг, Засгийн газар, Санхүүгийн зохицуулах хороон дээр хамтран хариуцах үүрэг, харилцааны хувьд, Санхүүгийн тогтвортой байдлын зөвлөл дээр ажлаа хэрхэн шинэчлэх ёстой юм бэ гэдэг дээр, дээр нь иргэдийн өргөн хэрэглээний гол бараа бүтээгдэхүүн нийлүүлэлтийн тогтвортой байдлыг хангах гэдэг дээр Засгийн газар, Монголбанк хоёрын үүргүүдийг бид тусгасан байгаа.
4 дүгээр заалт дээр тусгасан гол санаа бол олон улсын санхүүгийн гэмт хэрэгтэй тэмцэх байгууллага дээр Монгол улсын ерөнхий үнэлэмжийг бид дээшлүүлэх асуудал байгаа. Энэ асуудлын талаарх танилцуулга энэ дотор туссан байгаа.

2013 оны мөнгөний бодлогын хүрээнд бид нарын хийхээр зорьж байгаа гол ажлууд маань энэ үндсэн чиглэл дотроо тусчихсан байгаа. Чиглэл дотор макро эдийн засгийн тогтвортой байдлыг бэхжүүлэх хүрээнд гэсэн үндсэн чиглэл дотроосоо бид инфляцийг тоогоор бичсэн байгаа. 8 хувь гэдэг тоог. 8 хувийн тоо гэдэг нь улмаар энэ нь өөрөө 5-7 хувийн инфляцийн нөхцөл байдлыг бид мөрдүүлэх боломжтой юм гэж бид нар үзэж байгаа. Тооцоо, судалгаанууд маань ард нь байгаа.

Төгрөгийн валюттай харьцах ханшийг бид хэзээ ч макро эдийн засгийн суурь нөхцөлөөс нь гажуулахгүй, уян хатан тогтоох зарчмаа үргэлжлүүлэн барьж байхаар энэ төсөлд тусгагдсан байгаа. Мөнгөний бодлогын шийдвэр гардаг үйл ажиллагаагаа аль болохоор нээлттэй, ил тод байдлыг нэмэгдүүлэх, мөнгөний бодлогын үндсэн зорилтын маань хэрэгжилтийг олон нийтэд тогтмол тайлагнаж байх замаар, ер нь Төв банкныхаа хариуцлагыг сайжруулъя гэсэн ийм заалтыг бид оруулж өгсөн байгаа.

Тогтвортой байдлыг бэхжүүлэх хүрээнд банкны салбарынхаа, бид ер нь банкуудын өөрийн хөрөнгө, төлбөрийн чадварыг нэмэгдүүлэх, салбарын эрсдэл даах чадварыг дээшлүүлэх энэ зорилтуудаа улам цааш нь үргэлжлүүлнэ. Танилцуулга дээр энэ тухай дэлгэрэнгүй бичсэн байгаа. 
Олон улсад мөрдөгдөж буй хяналт шалгалтын зарчим, зохицуулалтын арга хэрэгсэл буюу яваандаа basal энэ хоёр. Basal-ын гурвын ерөнхий шаардлагуудаа бид салбарын үйл ажиллагааны онцлогтой гэдэг нь Монголынхоо онцлогтой уялдуулаад эрэлтэд суурилсан хяналтыг бид боловсронгуй болгох талаар нэлээн ажил төлөвлөчихсөн байна. 2013 онд.
Нийт банкны, ер нь банкны эрсдэлийг бууруулах. Яваандаа энэ эрсдэл нь буурснаар зээлийн хүүг буулгахад нөлөөлдөг гол эрх зүйн орчныг бүрдүүлэх дээр энэ ондоо анхаарч, Их Хурлаараа ч гэсэн бид дэмжлэг авч ажиллана гэж үзэж байна. Барьцаа хөрөнгийн эрх зүйн орчинг нь шинэчилье. Үүнийг сайжруулах гэсэн ийм зарчмын саналыг бид мөнгөний бодлогынхоо чиглэл дотор тусгасан байгаа.
Дээр нь, санхүүгийн зах зээлийн дэд бүтэц, институцийг нь хөгжүүлэх үүднээс төрөөс мөнгөн хадгаламж гаргах баталгааны хязгаарлагдмал хадгаламжийн даатгалын тогтолцоо руугаа энэ ондоо шилжье гэдэг. Ингэж байж төрд учрах эрсдэл, дээр нь банкуудын салбарын сахилга батыг дээшлүүлэх санаагаа бид нар үргэлжлүүлье гэсэн энэ юмаа мөнгөний бодлогодоо тусгасан байгаа. Энэ маань өмнө нь ч тусаж байсан. 2011 онд бид эхлүүлээд, 2012 онд Их Хурлаар үүнийг хэлэлцүүлж чадаагүй өдий хүртэл явсан. Одоо дахиад дараагийн, энэ чуулганаар хэлэлцэх боломж гарах юм шиг байна.
3-ын 2 буюу Монгол улсын төлбөр тооцооны систем найдвартай, тасралтгүй ажиллагаа, системийн шинэчлэлээ эрчимжүүлэх гэж байгаа. Энэ дээр Монголбанк сүүлийн хоёр жилийн дотор нэлээн их ажил шийдсэн байгаа. Цаашдаа энэ дээр хийх ажлын төлөвлөгөө нэлээн их байгаа. Энэ тухай танилцуулга дотроо дэлгэрэнгүй тусгасан байгаа.
Ер нь зорилт маань төлбөр, тооцооны систем маань эргээд нийт системийн эрсдэлийг бууруулдаг, нөгөө тал дээрээ Монголбанкны нийт иргэдэд үзүүлэх банкны үйлчилгээний иргэдийн хүртээмжийг сайжруулдаг гэдэг өнцгөөсөө бид энэ асуудлыг их чухалчилж, мөнгөний бодлогынхоо үндсэн чиглэлдээ тусгасан юм.

Банкны бүтээгдэхүүн, үйлчилгээг үнэлдэг олон улсын жишгээ бид гаргая гэж үзэж байгаа. Өнөөдөр банкны үйлчилгээг иргэд хүртдэг. Энэ маань банкууд, компаниуд, аж ахуйн нэгжүүдэд хүргэхдээ ямар аргачлалаар энэ маань хүрч байна уу, үгүй юу гэдэг үйлчилгээг үнэлдэг тийм үнэлэмжийн систем бид нарт байдаггүй. Энэ аргачлалыг бид нар нэвтрүүлэх том зорилтыг эхлүүлж байгаа. Энэ маань жирийн нэг өдрийн дотор, нэг жилийн дотор хийчихдэг ажил биш. Гэхдээ эхлүүлэх нь зүйтэй гэдэг үүднээс.
Банк, санхүүгийн үйлчилгээг иргэддээ жигд хүртээмжтэй болгох гэдэг гол асуудлыг үндсэн чиглэлдээ тусгаж байгаа. Энэ дээр Монголбанк өөрсдөө нэлээн их анхаарал, ач холбогдол өгнө гэж бид үзсэн. Энэ нь орон нутагт байгаа иргэд маань, Улаанбаатарт байгаа иргэд маань банкны үйлчилгээнд хамрагдахдаа нэлээн ялгавартай хамрагддаг, том зөрүүнүүд гардаг. Энэ нь улмаар Монголын эдийн засгийн суурь бүтцэд том нөлөө үзүүлээд байдаг. Нэгэнт бизнесийн орчныг орон нутгаас нь аваад хаячихвал хотын төвлөрөл, суурьшил, ер нь эдийн засаг өөрөө санхүүгийн гарал үүсэлдээ нөлөөллийг нь багасгахад зориулагдсан ийм том заалт энэ дотор орж ирсэн байгаа. Эрхэм гишүүд энэ заалтын цаад утгыг мэдээж бид нар энэ танилцуулга дотор нэлээн тусгасан байгаа.
Дээр нь, ер нь иргэдийнхээ санхүүгийн суурь боловсролыг жигд дээшлүүлж байж, бид нар санхүүгийн банкны системийн үйлчилгээг улсын хэмжээнд жигд болгох юм гэсэн ийм бодолтойгоор үндсэн чиглэлээ бид бэлдсэн байгаа.

Танилцуулгыг хавсаргасан байгаа учраас үндсэн чиглэлийг хэлэлцээд Улсын Их Хурлаар хэлэлцэх нь зүйтэй гэдэг шийдвэрийг гаргаж өгөөч ээ гэж Байнгын хорооны гишүүдээс хүсэх байна.  
Б.Гарамгайбаатар: -Уг асуудлыг хэлэлцүүлж байгаа Монголбанкны ажлын хэсгийн бүрэлдэхүүнийг дахин танилцуулъя.

Монголбанкны Ерөнхийлөгчийн зөвлөх С.Болд, Монголбанкны Валют, эдийн засгийн газрын захирал Д.Дэлгэрсайхан, Монголбанкны Мөнгөний бодлого, судалгааны газрын захирал Д.Болдбаатар, Монголбанкны Хяналт, шалгалтын газрын захирал Б.Лхагвасүрэн нар оролцож байна. Уг төсөлтэй холбоотойгоор төсөл санаачлагчдаас асуух асуулттай гишүүд байна уу?

С.Одонтуяа гишүүн.

С.Одонтуяа: -Төрөөс мөнгөний бодлогыг 2013 онд баримтлах үндсэн чиглэлд инфляцийг 8 хувиас хэтрүүлэхгүй гэсэн байна. Н.Золжаргал Ерөнхийлөгчөөс асууя. Энэ бололцоотой юу? Хэрвээ та бололцоотой гэж үзээд оруулсан бол махны үнэ, гол бүтээгдэхүүний үнийг та хэд байхаар тооцож байгаа вэ? Нэг дэх асуулт.

Хоёр дахь нь, Монголбанкны мөнгөний бодлогын шийдвэрийг Монголбанкны захирлуудын зөвлөл гаргадаг. Энэ захирлуудын зөвлөлд яг ямар хүмүүс байдаг вэ? Энэ хүмүүс яг мөнгөний бодлогын хүүг бодитой тодорхойлж чадах ийм баг байж чадах уу? Ер нь бодлогын хүүг тодорхойлохдоо та нар яг ямар процедураар, ямар судалгааг яаж үндэслэж гаргадаг юм бэ?
Гурав дахь асуулт, түрүүн би асуух гэж байгаад орхичихлоо. Төрийн банкыг Моргежийн банк болгоё гэсэн саналууд гараад байдаг. Энэ дээр бололцоотой юу? Эсвэл арилжааны банкуудаараа дамжуулах ёстой юу?
Түрүүчийн Монголбанкны ерөнхийлөгч маш хатуу мөнгөний бодлого баримталж байсан, бодлогын хүү их өндөр байсан. Тийм учраас зах зээл хумигдах, бизнесийн салбарын хөгжилд маш сөргөөр нөлөөлсөн байгаа. Энэ асуудал дээр Монголбанк яаж ажиллах вэ? Бодлогын хүүг байнга өсгөөд байх нь бизнесийн салбарын хөгжлийг шууд боомилж байгаа гэж би хувьдаа үзэж байгаа. Сүүлийн асуулт байна. Анод банкны харилцагчдын зээлийн өрийг Монголбанкны зээлээр барагдуулсан. Энэ зээлийн хүү үлдсэн үү? Зээлд нь хүү тооцож байгаа юу? Энэ талаар та товчхон хариулчихгүй юу.
Б.Гарамгайбаатар: -Н.Золжаргал.

Н.Золжаргал: -8 хувийн инфляцийг /энэ судалгаан дээр харагдана/ бид ирэх жилийн хүлээлтийн судалгаагаа энэ загварчлалаар хийгээд үзэхэд 8 бол боломжийн тоо гэж харагдаж байгаа. 8-ыг зорилт болгох нь зөв юм байна гээд, нөгөө талаас 8 биш бол энэ чинь юу билээ гэдэг өнцгөөс хийж байгаа. 8 гэдэг маань бодитой болох төвшин манай загварчлал байгаа. Үүнийг 8-д хүргэхийн тулд бид нарын хийх ажлууд маань Засгийн газартаа саяын онилсон бодлогуудаа нийлүүлэх тал дээр шок үүсгэхгүй байх энэ бодлогуудаа бид нэлээн идэвхтэй хэрэгжүүлэх ёстой. Тэгж байж энэ тоо руугаа бид оны эцэст 8 гэдэг тоон дээрээ хүрэх юм. Энэ дотор махны үнийн төсөөлөл дээр бид нарын хийж байгаа одоогийн Засгийн газартай яриа хэлцлийн төвшин дээр Засгийн газраас авч хэрэгжүүлэх гэж байгаа арга хэмжээ Монголбанктай хамтраад бид нарын санхүүжилтээр хийгдэх гэж байгаа энэ арга хэмжээнүүд яг байгаа олоод, өгөөжөө олбол ер нь тогтвортой байх болов уу гэсэн ийм л төсөөлөлтэй сууж байна. Махны үнэ дээр. Өсөлтийг бид нэлээн хязгаарлаж чадах болов уу гэж бодож байна.
Бодлогын хүүгийн шийдвэр гардаг механизм бол захирлуудын зөвлөл дээр бид нар ярьдаг. Энэ маань нэлээн өргөтгөсөн бүрэлдэхүүнээр яригддаг. Гаднаас Түвшинтөгс, Хашчулуун зэрэг хүмүүс оролцдог байсан. Зөвхөн Монголбанкны захирлууд биш. Хэрвээ бодлогын хүү болон бодлогын шийдвэрүүдээр гардаг дотоод бүтцээ ч гэсэн ойрын үед ер нь өөрчилье гэсэн бодолтой байгаа. Энэ шийдвэр гаргадаг механизмыг эрх зүйн хувьд одоогоор Монголбанкны хуулиараа Монголбанкны Ерөнхийлөгч өөрөө гаргаад явдаг юм. Хэрхэн ямар бүтцээр энийгээ хэлэлцэж шийдвэрлэж явах вэ гэдгийг. Эрх зүй нь иймэрхүү механизмтай байдаг.
Л.Пүрэвдорж гуайн үед ч бай, өмнө нь ч бай хатуу мөнгөний бодлого явж байсан гэж ер нь томъёологддог. Энэ маань өөрөө өндөр бодлогын хүүтэй. Тэр бодлогын хүүнийх нь үр дүнд зээлийн хүү нэлээн өндөр байдаг. Мөнгөний нийлүүлэлтийг нэлээн багасгачихсан. Үүний үр дүнд нь хувийн секторт ажиллаж байгаа ачаалал ямархуу хүндрэл, энэ сувгууд нь бий болж байна. Төсөв мөнгөний бодлого хоёр зөрөөд эхэлбэл төсөв дээр бий болчихсон тэр халамж чинь яаж хувийн сектор дээр зээлийн бодлогын хүүгээр дамжаад зээлийн хүүг өсгөдөг гэдгийг түрүүний танилцуулга дотроо би нэлээн дэлгэрэнгүй тусгах гэж оролдсон. Хувийн сектор дээр энэ маань ямар их ачааллыг авчирдаг билээ. Үнэхээр хатуу бодлого байсан бол.
Одоо бид нарын энэ оны зориод байгаа үндсэн 8 хувийн инфляци гэдэг нь өөрөө бид нарт бодлогын хэрэгслүүдийг зөөлрүүлэх тэр боломжийг олгож өгөх юм. Инфляцийг барих дээр нь идэвхтэй ажиллаад явж байгаа тохиолдолд бид нийт бодлогын хүүг нэлээн доошоо татаад ирэх боломж бид нарт олдоно.
Нөгөө талдаа Засгийн газартай ажиллаж байгаа энэ хамтын ажиллагаа, энэ хэлцлүүдийн маань зорилго нь зөвхөн инфляци бууруулахаас гадна нийт мөнгөний нийлүүлэлтийг бид арай өөр өнцгөөс нь харж нэмэх боломжийн талаар. Энэ нь өөрөө эдийн засгийн өсөлт урт хугацааны өсөлтөнд хэрэгцээтэй хөрөнгө оруулалтуудын эх үүсвэрийг бий болгох талаас нь бид Засгийн газартай нэлээн ярьж байна.

Энэ бодлогыг маань зөөлөн бодлого гэвэл арай л биш байх. Нэлээн хатуу шаардлагуудтай Засгийн газартайгаа ажиллах учраас нийт мөнгөний хэмжээ буюу м-2-ын хэмжээнд бид мон-инфляцийн инфляцид бага нөлөөлөлтэйгөөр өсөж тэлэн тэр боломжуудыг Засгийн газартайгаа бид хамтраад нэлээн дэлгэрэнгүй судалж байна. Энэ дотор бидэнд нэлээн их ахицууд байна. Энэ дээр Засгийн газрын зүгээс ч хийх ажлууд байгаа, бид нарын зүгээс ч гэсэн энэ нөхцөл байдлыг ойлгоод энэ дээр бид нар өөрсдийн итгэл үнэмшлээрээ нийт мөнгөнийхөө хэмжээг тэлэхгүй бол Монголд үйлдвэрлэл, төгрөг маань өөрөө дутагддаг, тодорхой 20 жилийнхээ өсөлтийн төвшинд бид ер нь тулаад эхэллээ. Төгрөг хомсдох гэдэг үзэгдэл байгаа. Үүнийг бид шууд ханшин дээр ханшийн чангалалт руу оруулж дотоодын үйлдвэрлэлээ нураах буруу гэж үзээд, харин ч эсрэгээр нь дотоодын үйлдвэрлэлээ нэмэхэд чиглүүлээд бид нар мөнгөнийхөө м-2-ын хэмжээг тэлээд явах нь зүйтэй юмуу гэж Засгийн газартай энэ тухай ярилцаж байгаа юм.

Анод банкны хувьд та бүхэн мэдэж байгаа. Анод банкыг дампууруулаад, бүх өр төлбөрүүдийг нь Монголбанк өөр дээрээ авчихсан байгаа. Энэ төлбөрийнхөө үнийн дүнг удахгүй Их Хурал дээр оруулж бид Засгийн газрын төрөөс гаргасан баталгааных нь дагуу Засгийн газар бонд гаргуулж, үүнийг нь хаалгах асуудлыг бид оруулж ирнэ. Тэр дээр тодорхой, нийт асуудлууд маань ерөнхийдөө ширгээд тодорхой хэдэн компаниуд дээр өр, авлагууд үүсчихсэн байгаа. Мэдээж, зарим компаниуд нь хүндрэлтэй л байх шиг байна. Зарим компаниуд нь төлдгөө төлөөд графикийн дагуу явж байгаа. Зарим нь төлөхгүй явж байгаа компаниуд байна. Энэ дэлгэрэнгүй мэдээллийг өнөөдөр хийх боломжгүй байна.
Б.Гарамгайбаатар: -Би хоёр асуулт асууя. Н.Батбаяр сайд ажилтай гээд явах гэж байна.

Мөнгөний бодлогын 2013 оны үндсэн чиглэлийн төсөл, Засгийн газрын бодлого, шийдвэртэй хэрхэн нийцэж байгаа вэ гэсэн нэгдүгээр асуулт. Яагаад гэвэл энэ төслийг үзээд байхад урьд өмнө Засгийн газарт заавар, зөвлөмж өгөхөөс хэтэрдэггүй ийм дүр, төрх харагдаад байгаа юм. Хамгийн гол нь одоо Монголбанкны шинэ удирдлага Засгийн газартай хэрхэн яаж хамтран ажиллах гэж байна вэ? Гол нь Засгийн газрын мөрийн хөтөлбөрт орсон ажлууд хэрэгжихэд мөнгөний бодлоготой хэр нийцэж байна вэ гэдэг асуудлыг л гол нь асууя.
Н.Батбаяр сайдаас асуухад Эдийн засгийн хөгжлийн яам мэдээж, Монгол орны хөгжлийн төлөв байдлыг гол тодорхойлогч яам. Тэгэхээр энэ мөнгөний бодлого, Засгийн газраас барьж байгаа бодлого, мөрийн хөтөлбөрийн хэрэгжилт, ер нь энэ мөнгөний бодлоготой хэр нийцэж ажиллах вэ гэдэг тал дээр асуулт байна.

Н.Золжаргал: -Хариулъя.

Их Хурлын даргад сая хагас сайн өдөр өргөн барихдаа бид нар Засгийн газраас, Ерөнхий сайдаас энэ мөнгөний бодлогын асуудлыг дэмжиж байна гэдэг саналыг авсан. Энэ бол эрх зүйн хувьд заавал шаардлагатай зүйл биш. Гэхдээ энэ удаад бид нар мөнгөний бодлогоо Засгийн газрынхаа хурлаар хэлэлцүүлээд Засгийн газрын гишүүдэд өөрийнх нь гаргасан мөрийн хөтөлбөртэй хэрхэн уялдаж байгаа талаар хэлэлцэж, өөрсдийг нь санал, дүгнэлтээ хэлэх боломжийг бид олгосон.
Ц.Баярсайхан сайд ч гэсэн түрүүн хэлж байх шиг байна. Өөрсдийн саналуудаа энэ дотроосоо хайгаад байх шиг байна. Энэ асуудал дээр Засгийн газарт танилцуулж, дүгнэлтийг гаргуулсан Засгийн газрын гишүүн нь Их Хурлын гишүүн Н.Батбаяр байгаа. Энэ мөрийн хөтөлбөрийг бэлдэхэд хоёр 7 хоног байсан. Өмнөх судалгаанууд нь бэлэн болж байсан юм. Мөрийн хөтөлбөрийн хэрэгжилт, Засгийн газрын мөрийн хөтөлбөртэй үндсэн чиглэл маань нийцэж байгаа асуудлууд заалт бүрээр нь бодлогынхоо санаа болгоноор нь бид Засгийн газрын гишүүдтэй хориод уулзалт зохион байгуулсан. Өргөн бүрэлдэхүүнээрээ 5-15 хүнтэй уулзалтуудыг бид нэлээн их хийлээ. Үүний үр дүнд Засгийн газартай хамтарч ажиллах гэсэн энэ олон хөтөлбөрүүдийн ерөнхий санаа оноо цэгцлэгдэж, зорилгууд маань тодорхой болоод, энэ талаар Н.Батбаяр гишүүнтэй ч гэсэн бид энэ талаар, Монголбанк нэлээн гол санаа, ойлголтууд дээр бид ерөнхийдөө нэг чиг чиглэл, нэг санаан дээр байгаа гэдгийг хэлэх гэсэн юм.
Б.Гарамгайбаатар: -Н.Батбаяр сайд аа, танаас асуух асуулт бол энэ л дээ. Яагаад гэвэл Эдийн засгийн хөгжлийн яам дөнгөж сая байгуулагдсан. Одоо бүтэц, зохион байгуулалт нь хийгдээд явж байгаа. Яам өөрийнхөө бодлогыг гэдэг юмуу, өнөөдөр хүртэл тодорхой бус байгаад байна. Яг гарч ирээгүй байгаа. Бид мэдээгүй байгаа шүү дээ. Гол санаа бол мөнгөний бодлогыг түрүүлээд хэлэлцэж байгаа нь зөв үү, буруу юу гэдгийг л асуугаад байгаа юм. Яам эхлээд асуудлаа тодорхойлчихсон бол бодлогоо тодорхойлчихсон бол мөнгөний бодлого тэрэнд нь уялдаж гарах байсан юм биш биз дээ гэдэг ийм асуудлыг асуугаад байна.

Н.Батбаяр: -Мөнгөний бодлогыг хэлэлцэж байна. Мөнгөний бодлогын асуудлыг Засгийн газар хэлэлцээд дэмжсэн байгаа. Мөнгөний бодлогыг Монголбанк боловсруулж өргөн барихаас өмнө бид Монголбанктай хамтарч ажилласан. 

Юуны өмнө хэлэхэд, урьд нь Засгийн газрын бодлого, Монголбанкны бодлого хоёр тийшээ харчихдаг байсан. Засгийн газарт мөнгө хэрэгтэй байна гэж хэлээд гадна, дотноос ч байдаг юмуу хөрөнгө мөнгө босгох гээд явж байдаг. Монголбанк нь инфляци өсөөд байна, инфляци өсөж байгаа явдал нь мөнгөний нийлүүлэлт ихэссэнээс болж байна гэж хэлээд бодлогынхоо хүүг нэмээд, зах дээрээс мөнгө татчихдаг ийм хоёр тийшээ харсан бодлоготой байсан. 
Энэ жилийн хувьд энэ хоёр тийшээ харсан бодлого ойлголтод хүрсэн. Өөрөөр хэлбэл, Монгол улсын эдийн засгийн бодлого бол Монголбанкин дээрээ ч, Засгийн газар дээрээ ч нэгдсэн нэг бодлого байх ёстой гэдэг дээр санал нэгдсэн байгаа. Тэр утгаараа ч инфляци өсөж байгаа явдал нь мөнгөний нийлүүлэлтээс болж байна гэдэг дүгнэлтээс өөрчлөгдсөн байгаа. Инфляцийн тодорхой асуудлууд,  эрчим хүч, цемент, Эрээн, Замын-Үүдийн фактор гээд инфляци үүсэж байгаа нөхцөл байдлыг авч үзээд, тэр нөхцөл байдлуудыг хэрхэн шийдэх вэ гэдэг дээр Засгийн газрын холбогдох яамдууд хамтарч ажиллая гэсэн байдлаар уулзалт хийгдсэн байгаа.
Жишээлбэл, тодорхой хэлбэл махны асуудал яаж байгаа вэ гэхэд энэ дээр Үйлдвэр, худалдааны яам, Монголбанк хоёр ажиллаж байгаа. Өөрөөр хэлбэл, Монгол марзан байдалд орчихоод байгаа юм. 50 сая шахам малтай, 3 сая хүрэхгүй хүнтэй байж мах ийм өндөр үнэтэй байна гэдэг бол харьцангуй зүйл. Гэхдээ тэрнээс болж малчид хожиж байна гэдэг. Малчид хожиж байгаа юм байхгүй. Та бүхэн мэднэ шүү дээ. Хөдөө очихоор малчид үнэ өсгөж хэлдэг, хотод ирэхээр үнэ бууруулж хэлдэг. Төр гэж байгаа бол эхийг нь эцээж, тугалыг нь тураахгүй, боломжийн, хаана, хаанаа харилцан ашигтай байх үнийн төвшинг тогтоох ёстой. Тэрнээс махны нийлүүлэлт үнэ бол нийлүүлэлтээс шалтгаалсан зүйл биш. Нийлүүлэх бололцоо, зах зээлийнхээ утгаар хангалттай байгаа. Энэ дээр зохион байгуулалтын болон бусад зохицуулалтын асуудал нь буруу байгаад ийм болж байгаа учраас энэ зохицуулалтыг зөв болгоё гэсэн байдлаар асуудалд хандаж байгаа. Уг асуудлыг шийдэхэд цаг хугацааны хувьд хоёр ялгавартай авч үзэж байгаа.
Нэгдүгээрт, 2013 оны байдалд яаж хандах юм, цаашдаа удаан хугацаанд яаж хандах вэ гэдэг байдлаар.

Дараа нь, нефть, шатахууны үнийн асуудал байгаа. Манай Монгол улс 100 хувь импортоор ажилладаг. Тэгсэн мөртлөө бид бас экспортлогч орон. Монгол экспортлогч орон юм бол түүхий эдээ дотоодоос хангах асуудал дээр яах юм бэ. Хоёрдугаарт, импортолж байгаа тохиолдолд энэ импортын үед гарч ирж байгаа валютын ханшийн өөрчлөлтөөс хамаарч байгаа зүйл. Зээлийн хүү харьцангуй өндөр байгаа гэх зэрэг хамаарлуудаас энэ байдлыг яаж гаргах вэ гэдэг талаар Үйлдвэр, худалдааны яаман дээр Монголбанк хамтраад, Ерөнхий  сайд өөрөө очиж ажиллаад, энэ асуудлыг зохицуулъя, схем гаргалгаа хийе, үнийн харьцангуй тогтвортой байдаг энэ бодлого руу аваачъя гэсэн байдлаар яригдаж байгаа.

Сая Ц.Баярсайхан сайд хэлж байна, Ц.Оюунгэрэл гишүүн ч асууж байсан. Цемент, барилгын материалтай холбогдуулаад. Энэ дээр бас анхаарч, өөрөөр хэлбэл, барилгын материалын үнийн өсөлтийг хязгаарлалт дотор юу хийх вэ гэж. Явсаар байгаад барилгын материалын үнийн өсөлтийг хязгаарлах асуудал барилгыг материалыг дотооддоо хийдэг болох ёстой. Дотооддоо үйлдвэрлэдэг, дотоодоосоо хангадаг болохын тулд дотоодын үйлдвэрийг дэмжсэн банк, санхүүгийн бодлого явах ёстой. Нөгөө талаас импортын асуудал тодорхой хугацаа шаардах бол Замын-Үүдийн асуудлыг яаж шийдэх юм бэ, Замын-Үүдийн боомтыг нэвтрүүлэх чадавхи нэмэгдүүлэх. Цаашилбал Замын-Үүд-Улаанбаатар хотыг холбосон хар замыг ашиглалтад оруулах асуудлыг бид ярьж байгаа.
Ерөнхийдөө хэлбэл, түрүүн асуулт хөндөгдөж байсан зүйл гэвэл манай зээлийн хүү өндөр, хугацаа богино байдаг. Энэ нь бүх юмны буруу хөшиг болж байгаа учраас өнөөдөр зах руу урт хугацаатай, бага хүүтэй эх үүсвэрийг нийлүүлэх замаар тэр боломжийг нь нэмэгдүүлээд, банкны хүүг нэг оронтой тоонд оруулъя гээд Засгийн газрын мөрийн хөтөлбөрт тусгасан байгаа. Банкны хүүг нэг оронтой тоонд оруулж, хугацааг уртасгах тал дээр хамтарч ажиллах схемүүдийг төлөвлөөд ажиллаж байгаа. 

Энэ хүрээнд хийгдэх гол үндсэн ажил гэвэл дэлхийн аль ч улсуудад арилжааны банкуудтай ч гэдэг юмуу, зах дээр байгаа гол удаан хугацаатай эх үүсвэрүүд бол нийгмийн даатгалын сангууд байдаг. Тэгвэл манайд өнөөдөр нийгмийн даатгалын сангуудын эх үүсвэрүүд урьд жилүүдэд өөр, буруу зөрүү зарцуулчихсан учраас тэрийг нөхөн сэргээж нэгдсэн байдлаар зохион байгуулалттайгаар хийж, урт хугацааны эх үүсвэрийг урт хугацааны бага хүүтэй эх үүсвэрүүдийг бий болгох тал дээр хамтарч ажиллая гээд С.Эрдэнэ сайдтай Монголбанк, манайх гурав хамтраад ажиллаж байгаа. Ийм байдлаар шийдээд явна. Өөрөөр хэлбэл, энэ мөнгөний бодлого гэдэг бол үндсэндээ Засгийн газрын мөрийн хөтөлбөрт тусгагдсан зээлийн хүүг нэг оронтой тоонд оруулна гэсэн Засгийн газрын гол бодлого чиглэгдсэн энэ утга санаагаар явж байгаа.
Тэр ч утгаараа эхний ээлжинд инфляцийн төвшинг хэдэн хувь гэдгийг та нар мэдэж байгаа. Тэгвэл 8 хувьд оруулж ирнэ гэсэн санал Монголбанкнаас ирж байна. Боломжийн санал оруулж байна гэж үзэж байгаа. Манай Засгийн газар дээр ярихад 8 дээр чадах уу, үгүй юу, Монголбанк аа, зүгээр нэг оронтой тоо гэж хэлбэл яасан юм бэ гэсэн саналууд гарч байсан. Гэхдээ нэгэнт 8 гэсэн зорилт тавьж явбал тодорхой зорилт руу хүрэх бололцоо бий. Монгол улс бол харьцангуй цөөхөн хүн амтай учраас бид бодлогоо зөв гаргачихвал эдийн засгийн асуудлыг шийдээд явах бололцоо байгаа гэж үзэж байгаа. Товчхондоо хэлбэл Эдийн засгийн хөгжлийн яам буюу Засгийн газрын бодлого, Монголбанкны бодлого хоёр мөнгө, санхүүгийн бодлого дээр нэгдмэл байр суурьтай байгаа. Тийм учраас одоо төсвийн асуудал гээд ороод ирчихсэн байж байгаа. Төсөв, мөнгө санхүүгийн бодлого хоёр зэрэг яригдана. Мөнгөний бодлогыг яриад явахад болохгүй зүйл байхгүй гэдгийг албан ёсоор хэлье.
Б.Гарамгайбаатар: -Г.Уянга гишүүн.

Г.Уянга: -Түрүүчийн асуултандаа хариулт авчих уу, дарга аа? 10 цагаас ажилтай учраас.

Н.Золжаргал: -Төлбөр, тооцооны систем гэдэг нь хуулиараа Монголбанкин дээр өгөгдсөн хамгийн том үүргүүдийн нэг байгаа. Төлбөр, тооцооны систем нь найдвартай байх ёстой, төлбөр, тооцооны систем нь иргэдэд үйлчлэхдээ үр өгөөжтэй, тэр нь аливаа хүртээмжтэй байх ёстой асуудал байгаа. Энэ дээр төлбөр, тооцооны системийг бид бага дүнтэй гүйлгээн дээр.

Г.Уянга: -Уучлаарай, Н.Золжаргал ерөнхийлөгч өө. Маш муу сонсогдоод байна. Микрофондоо ойртоод ярихгүй юу.
Н.Золжаргал: -Төлбөр, тооцооны систем маань өөрөө манай мөнгөний бодлогын, хуулиараа ч гэсэн Монголбанкны үндсэн үүргүүдийнх нь нэг нь. Энэ дээр бид маш чухал анхаарал өгч явдаг систем маань, бид нарын гол хөрөнгө оруулалт хийж явдаг Монголбанкны хөрөнгө оруулалт хийж явдаг үндсэн нэг функцүүд маань энэ л дээ. Энэ дээр бид нэлээн их ахицтай ажлуудыг төлөвлөж, хийчихсэн ч байгаа. Картын свич, бага дүнтэй гүйлгээ, том дүнтэй гүйлгээнүүд одоо яг бодит цагийн горим руугаа бүгд шилжчихсэн байгаа.
Дээр нь банк хоорондын свичийн системүүдийг бид сайжруулчихсан. Одоо аль ч ATM, аль ч пост, аль ч төлбөрийн хэрэгслээр иргэд маань бэлэн бус гүйлгээний үйлчилгээг авах боломжтой байгаа. Үүний дараагийн шат буюу энэний үр дүнд үнэхээр бодитой тоонууд гараад ирчихсэн байгаа. Тэрийг бид Их Хуралд бас тайлагначихсан байгаа. Ерөнхийдөө нийт улсын хэмжээнд бэлэн бус гүйлгээний хэмжээ маань аль зэрэг өсөж байна вэ гэдэг дээр. Үүний дараагийн шат буюу мобайл банк, интернэт банк, богино зайны төлбөрийн хэрэгслүүд буюу near field communication гэдэг холболтын энэ олон төслүүдийг бид нэгтгээд том төсөл боловсруулсан юм. Үүнийхээ санхүүжилтийн эхний шатыг бид хийхээр ерөнхийдөө тохиролцоод явж байна. Ирэх жил гэхэд энэ дээр дахиад нэг ахиц гарах байх. Хоёр жилийн дотор ер нь төлбөр, тооцооны систем маань нэлээн өөр систем рүү орох байх.
Хамгийн наад захаас нь хэлбэл, жишээлбэл, ирэх 6 дугаар сар гэхэд иргэний ухаалаг үнэмлэхийг бид төлбөрийн хэрэгсэл болох боломжтой болгох юм. Дурын ATM дээр, пост дээр иргэний үнэмлэхээрээ шууд төлбөр хийдэг. Үүнийгээ Монголбанкнаас Т карт шинээр гаргасан. Тэрэндээ бид холболтуудыг хийгээд явчихна.
Хоёрдугаар асуудал нь, төлбөр, тооцооны систем боловсронгуй болж байгаагийн хэрээр хамгийн наад захын жишээн дээр гэхэд саяын хүүхдийн мөнгө тараах асуудал дээр бид үүнийг хэрэглэж байгаа. Тэр дээр хүүхдийн зурагтай Т картууд гарна. Нийт данс, үйлчилгээн дээр улсын хэмжээнд бүх банкны салбарууд маань оролцоно. Иргэн аль салбараар үйлчлүүлэхээ өөрөө сонгоно. Энэ нь ямар ч хураамжгүй иргэд дээр очих юм /хүүхдийн мөнгө маань/. Энэ олон зүйлүүд ерөнхийдөө төлбөр, тооцооны системийн боловсронгуй болсны давуу тал. 
Манай Үндэсний цахим гүйлгээний төв дээр халамжийн мөнгөний гүйлгээ нэг хийгдэхэд бүх дансууд руу нь зэрэг орох юм. Энэ дэд бүтцүүдээ бид ерөнхийд нь бий болгочихсон. Үүндээ суурилаад Т карт, hab-ret card, тэр картаа иргэний үнэмлэхтэй холбох гэсэн, дээр нь мобайл банкны свичээ хийчихвэл өнөөдөр банкуудын төвшинд бүгд ерөнхийдөө мобайл банкны парамерийн эхний шатны программын хангамжуудаа сайжруулчихсан байгаа. Одоо үүнийх нь свичийг бид энэ жилдээ багтааж хийнэ гэсэн ерөнхий санаа байгаа юм. Товчхондоо бол.
Б.Гарамгайбаатар: -С.Дэмбэрэл гишүүн. Дараа нь Б.Ганбат, Д.Бат-Эрдэнэ гишүүн.

С.Дэмбэрэл: -Монголбанкны Ерөнхийлөгч сонсгол хийж байгаа юм уу даа.

Б.Гарамгайбаатар: -Мөнгөний бодлогын төсөл дээр яригдаж байна. Хэлэлцэх эсэх асуудал яригдаж байна.

С.Дэмбэрэл: -Хэдэн асуулт байна.

Нэгдүгээрт, мөнгөний бодлогын 2013 оны үндсэн чиглэлийг оруулж ирэхдээ танай гол объект чинь байдаг Арилжааны банкуудын холбооны саналыг албан ёсоор авсан уу? Аваагүй бол, би аваагүй гэдгийг мэдэж байна. Яагаад? Нэгдүгээр асуулт.

Хоёрдугаар асуулт, мөн яг энэ санхүүгийн секторт ажилладаг, бас энэ санхүүгийн зах зээл, түүний дотор мөнгөний зах зээлийг судалж байдаг, тэр чиглэлээр ажиллаж байдаг бусад стек коллер буюу жишээлбэл, санхүүгийн зах зээлийн холбооны саналыг албан ёсоор авсан уу? Аваагүй гэдгийг би мэдэж байна. Аваагүй бол яагаад?
Гуравдугаар асуулт, банкны санхүүгийн секторын хамгийн гол тоглогч нь хэдийгээр банк ч гэсэн яг өнөөдрийн байдлаар цаашдаа хэрэв үнэхээр санхүүгийн секторт реформ хийе гэж бодож байгаа бол Санхүүгийн зохицуулах хорооны объектууд болох банк бус санхүүгийн байгууллагуудын нэгдсэн саналыг авсан уу? Аваагүй гэдгийг би мэдэж байна. Аваагүй бол яагаад?

Дөрөвдүгээрт, Засгийн газрын мөрийн хөтөлбөрт зээлийн хүүг нэг оронтой тоонд оруулна гэсэн байгаа. Н.Батбаяр сайдын хэлсэнтэй санал 100 хувь нийлэхгүй байна. Асуудлаа буруу ойлгосон байна. Хэрэв мөнгөний бодлогын үндсэн чиглэлд зээлийн хүүг нэг оронтой тоонд оруулах энэ хүн энэ дөрвөн жилийн эхний жилийн зорилтонд энэ талаар нэг ч үг дуугараагүй байгаа нь зөвхөн уламжлалт байдлаар инфляцийг нэг оронтой тоонд оруулах гэж ирсэн өнгөрсөн жилүүдийнхээ оролдлогыг арай өөр хэлбэрээр тодруулах гэж оролдсон байна. 
Тийм учраас хэрэв та нар өөрсдөө статистикаа хардаг бол, мөнгөний статистик, эдийн засгийн статистикаа хардаг бол мөнгөний нийлүүлэлтийн болон инфляцийн хоорондын корриляци ямар байсныг энэ дотор сууж байгаа Монголбанкны ажилтнуудаас надад хэлээд өгчих чадвартай хүн байвал хэлээд өгчих. Би корриляци байхгүй байсан гэдгийг баталж чадна. Тийм ч учраас та нар заалт дээрээ нийлүүлэлтийн тал дээр хамтарч ажиллана гэж оруулсан. Тэгэхээр Засгийн газар нь нэг оронтой тоонд оруулна гээд, Монголбанк нь урьдын адилаар оруулж ирж байгааг би хоёр янзаар тайлбарлах.

Энэ Улсын Их Хурлын гишүүдийн толгойг угааж байгаа юмуу? Өөрөөр хэлбэл, яг энэ чиглэлээр мэргэшээгүй гэдгийг нь далимдуулж бушуухан батлуулаад авчихъя гэсэн тархи угаалт уу? Эсвэл та бүхний өөрсдийн чинь мэдлэгийн багаж ийм хязгаарлагдмал юмуу гэсэн ийм бас нэг асуулт байна.

Дахиад нэг асуулт байна. Засгийн газрын мөрийн хөтөлбөрт санхүүгийн секторын шинэчлэлийн талаар бүхэл бүтэн томъёолол орчихсон байгаа. Тэрийг би цээжээр мэдэж байна. Та нар уншсан байх гэж найдаж байна. Тэр дээр санхүүгийн секторт ямар, ямар чиглэлээр яаж реформ хийх тухай, өөрийн чинь присендаци дээр байгаа дундаж ангийн төлөөллийг яаж бий болгох тухай, энэ заалтанд төдийгүй маш олон заалтанд орчихсон байгаа. Энэ бүхнийг Засгийн газрын мөрийн хөтөлбөрт байгаа, хамтарч ажиллаж байгаа юм бол тэр бодлого чинь хаана байна вэ? Энэ дотор орсонгүй. Тэрний дээр нь, эртээд, өөрөө над руу ажилтнуудаа явуулсан байсан. 4 цаг сайхан тааламжтай ярилцсан. Их олон ч асуудлаар асуудлаа солилцсон. Тэр дотор би нэг зөвлөмж өгсөн. Тэр нь санхүүгийн тогтвортой байдлын зөвлөлийг бодитойгоор ажиллуулъя гэсэн. Тэр орсонд талархаж байна. Гэхдээ орохдоо бас л мөлгөр, ерөнхий байдлаар тодорхой биш байдлаар орсон байсан. Монголбанкны хийж байгаа ажил, мөнгөний бодлогын асуудлыг би эдийн засагч хүний хувьд муулах гээгүй. 

Хэрэв Улсын Их Хурал ард түмнээс, түүний дотор бизнес эрхлэгчдээс сонгогдсон төлөөлөл болоод, та бүхэн тэр төлөөллийн дор ажилладаг байгууллага юм бол, ард түмний нэг хэсэг зээлийн хүүд аятайхан орчинд амьдарчих юмсан гэж 20 гаруй жил бодлоо. Энэ зүйл дээр өөрийг чинь томилох үед би хэлж байсан. Эргэлт гаргах болов уу гэж бодсон чинь өөрөө бас л өмнөх ерөнхийлөгчдийн ярьдаг юмыг арай гоёор ярьж байна. Би танаас асуулт асуух уу, энэ хэдэн залуучуудаас асуух уу гэдгээ би бас мэдэхгүй байна. 

Ийм байдлаар явбал, тэр тусмаа Засгийн газар нь энийгээ сайн болгоогүй ийм байдлаар цаашаа явбал бүх юм бахь байдгаараа үлдэнэ. Энийг баталгаатай хэлчихье. Тийм учраас Их Хурлын гишүүдэд уриалж байна. Энэ асуудалд жаахан нухацтай хандаарай. Бид зээлийн хүүг нэг оронтой тоонд бууруулах, та нар сонгогдоод явж байхад ард түмний чинь хэлдэг байсан энэ юм шүү. Энэ талаасаа бодож, мөнгөний бодлогодоо, би 100 хувь өөрчлөлт оруул гээгүй шүү дээ. Инфляцийг эрэлтийн болон нийлүүлэлтийн хүчин зүйл талаас нь хамтраад Засгийн газартай ажиллах нь ойлгомжтой. Тэрийгээ оруулж ирсэн нь сайн хэрэг. Гэхдээ зээлийн хүүг нэг оронтой тоонд оруулахын тулд та бүхэн яг юу хийх юм бэ? Энэ чинь алга байна.
Хамгийн эцсийн асуулт. Валютын ханшийг зах зээлийн жамаар нь явуулна гэсэн байсан. Гэхдээ өмнө нь би бас хэлж байсан, танай хүмүүст бас хэлсэн. Банк хоорондын зах зээл гэдгийн тоглогчид нь дөрөв, тавхан банк байдаг юм. Тэдний эрэлтээр та бүхэн яаж нийт эдийн засгийн эрэлтийг, тэгээд энийгээ валютын бодитой ханш тогтож байна гэж, зөв зах зээл, гажуудалгүй зах зээл гэж яаж тодорхойлох юм бэ?
Валютын зах зээлийнхээ оролцогчдыг нэмэгдүүлэх талаар яагаад юм хийхгүй байгаа юм бэ гэсэн ийм нэг асуулт байна. Яагаад түрүүн би банк, санхүүгийн байгууллагуудын бусад стек коллеруудаас асуугаагүй гэж хэлнэ. Би өчигдөр Арилжааны банкны холбооныхонтой уулзсан. Огт аваагүй гэж байна. Авахыг хүсдэггүй гэж байсан. Өмнө нь би бас санхүүгийн зах зээлийн холбооныхонтой уулзсан. Төв банк та нараас энийг авах хэрэггүй гэж үздэг юм шиг байсан. Уг нь бидэнд маш олон санал байдаг гэж байсан. Ийм байдлаар бүх л төрийн байгууллагууд, төрийн байгууллагууд хүмүүсийн саналыг сонсъё гээд байхад та нар сонсохгүй яваад байдгийн учир нь юу юм бэ? Агуу их мэдлэгтэй хүмүүс юмуу, эсвэл бүр хүнээс төсөөрчихсөн, тэнгэр дээр амьдардаг хүмүүс юмуу? Баярлалаа.
Б.Гарамгайбаатар: -Н.Золжаргал ерөнхийлөгч хариулъя.
Н.Золжаргал: -С.Дэмбэрэл гишүүнийх асуулт юмуу, дүгнэлт юмуу, бодлын солбицолд хариулъя.

С.Дэмбэрэл: -Н.Золжаргал аа, маш тодорхой асуулт асуусан. Чи битгий тийм юм яриад бай.

Н.Золжаргал: -Арилжааны банкуудын холбооны саналыг авсан. С.Дэмбэрэл гишүүн ээ. Болд ерөнхийлөгчтэй нь уулзсан. Арилжааны холбооны банкуудын санал гэж нэлээн олон саналууд хоёр жилийн дотор Монголбанкинд өгсөн. Тэр нь энэ дотор тусчихсан байгаа. Үүнийг албан ёсоор мэдэгдье. Болд ерөнхийлөгчөөс нь та уулзаад асууж болно. Тэр хүмүүсээс ирчихсэн байгаа.

С.Дэмбэрэл: -Дөнгөж өнөө өглөө ярилаа.

Н.Золжаргал: -Тэгээд одоо яах юм бэ? Шүүхээр явж нотлох юмуу?

С.Дэмбэрэл: -Шүүхээр биш. Энд батал.

Н.Золжаргал: -Би одоо ингээд баталъя. Жишээлбэл, энэ нэг заалт байна.

2-ын 3. Энэ бол арилжааны банкууд дээр нэлээн их ажил хийсэн банкуудын холбоон дээр хийгдсэн судалгаа, тэрэнд үндэслэгдэж хийгдсэн заалт байгаа. Үүнийг урьд өмнө мөнгөний бодлогод оруулж ирдэггүй байсан. Одоо Арилжааны банкуудын холбооноос холбооны ерөнхийлөгч Болдтой уулзаад, сүүлийн хоёр жилийн дотор Арилжааны банкуудын холбооноос ирж байсан саналууд дээр үндэслээд хийж байгаа зүйл.

1-ийн 1 гэдэг нь зөвхөн Засгийн газрын санал биш. Энэ бас Арилжааны банкуудын холбооноос ярьж байсан санал. 
1-ийн 2. Мөн арилжааны банкуудаас ирж байсан саналууд дээр хамтарч ажилласны үр дүнд бий болж байгаа зүйл.

Хоёрдугаар зүйлд орж байгаа, энэ бүх заалтууд арилжааны банкуудтай хамтарч, тэднээс тавьж байсан хүсэлт, шаардлагуудад үндэслэж хийгдэж байгаа зүйлүүд. Арилжааны банкууд гэдэг нь банкны системээсээ гадуур биш, мөнгөний бодлого банкны систем дотроо байдаг учраас тэднээс ирж байгаа саналууд Монголбанкин дээр ирсэн саналуудын заримыг энэ дотор, бид ерөнхийд нь тусгах гэж хичээсэн. Бүгдийг тусгаагүй, заримыг нь.
Санхүүгийн зах зээлийн холбоотой бид уулзаагүй, саналыг нь аваагүй. Банк бусуудаас бид саналыг авдаггүй. Мөнгөний бодлого дээр авдаг ч үгүй. 
С.Дэмбэрэл: -Мөнгөний бодлогод банк бус санхүүгийн байгууллагын үйл ажиллагаа хамаардаггүй юмуу? Та нар ядаж өөрсдөө мөнгөний бодлого гэдгээ эхлээд ойлгооч. Юу яриад байгаа юм бэ?
Н.Золжаргал: -С.Дэмбэрэл гишүүн ээ.

С.Дэмбэрэл: -Засгийн газар мөнгөний бодлогод оролцогч мөн үү, мөн. Банк бус санхүүгийн байгууллагууд мөн үү, мөн. Мөнгөний бодлого чинь өргөн утгаараа ингэж л.
Н.Золжаргал: -Хэдэн хувь нь банк бус дээр байдаг билээ, банкны систем дээр байдаг билээ. Бид банк бус дээр ямархуу нөхцөл байдалтай байгаа гэдгийг мэдэж байгаа. Энэ тоон дотор, мөнгөн тоонд орчихсон байгаа шүү дээ, С.Дэмбэрэл гишүүн ээ.

Б.Гарамгайбаатар: -Гишүүдийн асуултад шууд хариулт хийнэ. Өөр юм ярихгүй шүү.

Б.Ганбат гишүүн.
Б.Ганбат: -Мөнгөний бодлого ярьж байна.

С.Дэмбэрэл: -Уучлаарай, би зургаан асуулт асуусан. Асуултандаа бүрэн хариулт авмаар байна.

Б.Гарамгайбаатар: -Тэгвэл зургаан асуултад хариулъя.

Н.Золжаргал: -Асуулт зургаа байсангүй. Саналууд авсан уу гэсэн асуулт байсан.
С.Дэмбэрэл: -Санхүүгийн секторын реформын тухай Засгийн газрын мөрийн хөтөлбөрт маш тодорхой заалт орчихсон байгаа. Тэрийг уншсан уу? Уншсан бол тэрийгээ мөнгөний бодлогод тусгасан уу?
Н.Золжаргал: -Тусгасан.

С.Дэмбэрэл: -Байхгүй байна. Тусгаагүй байна.

Н.Золжаргал: -С.Дэмбэрэл гишүүн ээ, Засгийн газраар мөнгөний бодлогыг хагас сайн өдөр хэлэлцүүлээд аваад ирлээ шүү дээ.

Б.Гарамгайбаатар: -Өөр хариулах хүмүүс байвал хариулт өгье. Газрын дарга нар хариултаа өгье.

С.Дэмбэрэл: -Засгийн газар.

Н.Золжаргал: -Засгийн газраар энэ мөнгөний бодлогыг хагас сайн өдөр бид хэлэлцүүлээд, дэмжүүлээд аваад ирлээ шүү дээ.

С.Дэмбэрэл: -Мөнгөний бодлогыг Засгийн газраар шийд гэж яриагүй байна. Би маш тодорхой юм ярьж байна шүү дээ. Засгийн газрын мөрийн хөтөлбөрт, хоёрдугаар хуудас дээр санхүүгийн сектор гээд, өөрөө танай сектор 95 хувийг нь эзэлдэг тэр секторын тухай, реформын тухай орчихсон байгаа. Тэр заалтыг уншаад, тэр заалтын талаар ямар юм оруулсан бэ гэж асуугаад байна.

Н.Золжаргал: -3 дугаар зүйл. Санхүүгийн зах зээлийн дэд бүтэц, түүний институцийг бэхжүүлэх хэсэг дээр байна. Дээр нь Засгийн газрын мөрийн хөтөлбөрт байгаа зүйл болгоныг бид нар мөнгөний бодлогодоо тусгахгүй шүү дээ.
С.Дэмбэрэл: -Би тэрийг хэлээгүй байна шүү дээ. Би яг танайхтай хамааралтай асуудлыг л ярьж байна.

Б.Гарамгайбаатар: -Асуултад хариулах өөр хүмүүс байна уу? Монголбанкны хүмүүсээс.

С.Дэмбэрэл гишүүн хариултаа бүрэн аваагүй гээд байна. Та нарт хариулах юм байна уу?

С.Болд: -Нэг зүйл нэмж хэлье. Зээлийн хүүг нэг оронтой тоонд оруулахын тулд С.Дэмбэрэл гишүүн ээ, хамгийн түрүүнд инфляцийг л бууруулах ёстой шүү дээ. Зээлийн хүүг target-даг ийм орон гэж дэлхийд ер байхгүй.
Б.Гарамгайбаатар: -Танин мэдэхүйн чиглэлээр юмуу, эсвэл хичээл заахаа больё. Та нар асуултад нь хариулаадах.

С.Дэмбэрэл: -Чи бид хоёрын, чиний тархинд байдаг багаж, миний тархинд байдаг багаж их өөр юм шиг байна. Чинийх маш гоё текст бүүкээр явдаг юм шиг байна. Хоёулаа тийм багажаа ярих нь. Тийм учраас тийм юм битгий ярь. Зүгээр, надад чи битгий хичээл заа. Би чамд хичээл заахгүй. Ойлгосон уу? Тийм учраас асуултад л хариул.

С.Болд: -Инфляцийг бууруулна. Инфляцийг бууруулснаар.

С.Дэмбэрэл: -Инфляцийг 2006 оноос хойш танай бодлогоор буурч байсан уу? Тэрийг хэлээдэх. 

С.Болд: -Буурч байсан тохиолдол бий.

С.Дэмбэрэл: -2006 онд нэг удаа, азаар, за юу. Бусад үед өөрийнхөө статистикийг харж бай, та нар. Анхныхаа зорилтот болгосон, дараа нь бодит инфляциа харж бай. Ядахдаа статистикаа хар л даа.

С.Болд: -С.Дэмбэрэл гишүүн ээ, ийм л зүйл хэлэх байна. Мөнгөний бодлогын арга хэрэгсэл болон нийлүүлэлтийн шалтгаантай нь тэмцэх замаар инфляцийг эхлээд бууруулах нь Төв банкны үндсэн зорилт байгаа. Ингэсэн тохиолдолд зээлийн хүү буурах орчин нөхцөл өөрөө бүрдэх юм. 
С.Дэмбэрэл: -Олон жил наадахыг чинь дууллаа. Та битгий худлаа ярь. Асуусан асуултандаа хариулт авсангүй.
Д.Болдбаатар: -С.Дэмбэрэл гишүүний асуултад, бид энэ танилцуулгын 13 дугаар хуудас дээр тайлбарласан байгаа. Энд хийгдсэн төсөл, тооцоонууд үндсэндээ 2013 оны хувьд зээлийн хүү 30 хүртэл хувиар буурах ийм бололцоон дээр суурилсан байгаа. Нэг оронтой тоо руу хүрэх цаг хугацааны хувьд харьцангуй.
С.Дэмбэрэл: -Би энэ жил нэг оронтой тоонд 2013 онд гэж ерөөсөө хэлээгүй шүү дээ. 
Д.Болдбаатар: -Тийм ээ. 

С.Дэмбэрэл: -Дөрвөн жилийн асуудал гэж ярьсан.

Д.Болдбаатар: -Тийм учраас энэ жилийн хувьд, 2013 оны хувьд бид одоогийн төвшингийн 2/3-т хүртэл өөрөөр хэлбэл, 30 хүртэл хувиар бууруулахаар ийм арга хэмжээнүүд хоорондоо нийцтэй гэсэн ийм тайлбар 13 дугаар хуудас дээр байгаа. Та дараа нь хараарай.

С.Дэмбэрэл: -13 юмуу, 14 гэдгийг би нэг их. Танай, ялангуяа бүр механикаар хэлэхэд танай харлуулчихсан, онцолсон бодлогын заалтууд байна. Тэр дээр ядахдаа энэ 13 дугаар хуудсаа харлуулаад оруулчихаач. Би тэрийг чинь уншихад амархан. Ядахдаа тэгээд оруулчихаач. Тэрнээс биш, инфляци ингэж байж, тэгж байж буурдаг юмаа, гишүүн ээ гэсэн тийм хөгийн юм битгий надад ярь. Би та нарт туслах гэж ярьж байна. Миний буруу гэдгийг баталчих хүн байна уу?
Д.Болдбаатар: -Тоон үзүүлэлтээр төлөвлөгөө тавиад биелүүлсэн шиг байхад бодлого нь зүйтэй байх ёстой болов уу гээд бодлогынх нь томъёолол дээр 1-ийн 1 хэлбэрээр бичихдээ түүний танилцуулга дотор хийх ажлынх нь тайлбарлаж байгаа зүйл дээр жишээлбэл, зээлийн хүүг өөрөө ирэх 2013 оны хувьд процентоос нь 30 хүртэл хувиар, 1/3 хэмжээгээр бууруулах ийм боломжийг бас энд оруулсан байгаа.
Дээр нь иргэдэд зээлийн хүүнээс гадна очиж байгаа бусад төлбөрүүд байдаг. Энэ төлбөрүүд маань.

С.Дэмбэрэл: -Д.Болдбаатар аа, би ганцхан юм асуучихъя. Одоо чи телевизээр арилжааны банкуудын реклам хардаг уу? Хас банк, арилжааны банкуудын рекламуудыг хардаг уу? Тэнд юуны тухай рекламдаж байна вэ? Хэдэн жилийн өмнө манай зээлийн багц ийм болсон  шүү гэж жижиг, дунд үйлдвэрийн багц гэж ингэж жаахан реклам гардаг байсан. Одоо юуны тухай гардаг вэ? Тэрийг хэлээд өгчих. Яг юуны тухай? Банкууд ийм байхад яаж 30 хувь бууруулах юм бэ? Эх үүсвэр нь хаана байна, ямар бодлого явуулах юм бэ, ямар өрсөлдөөн явагдах юм бэ, яаж хийх юм бэ? Төв банк энэ дээр юу хийх юм бэ? Та нар эндээ Голланд өвчин гээд бичсэн байна. Голланд өвчний эсрэг Засгийн газрын мөрийн хөтөлбөрт тухайлбал, хоёр, гурван тодорхой заалт орчихсон байгаа. Бодит секторууд, арьс шир, ноос ноолуур дээр тусгай мөнгө тавьчихсан, жижиг, дунд бизнес дээр 500 тэрбум төгрөг тавьчихсан. Уул уурхайн бус экспортыг ингэж тусгай хөтөлбөр, тусгай сан байгуулна гээд биччихсэн. Энэ бүхэн дээр Төв банкны оролцоо гэж юм байна уу гэж асуугаад байна. Дунд ангийг гэдгийг тэгж л бий болгодог юм.
Д.Болдбаатар: -Энэ мөнгөний бодлогын төсөл хийгдэхтэй зэрэгцээд Эдийн засгийн хөгжлийн яам, Сангийн яамтай мэдээлэл солилцох үндсэн дээр бид нар Монгол улсад гадаадаас орж ирэх хөрөнгийн хэмжээ нэлээн нэмэгдэхээр ийм төсөөллийг оруулсан байгаа. Энэ дотроо Засгийн газрын гадаадаас авах зээл гэсэн зэрэг ийм нөхцөл тооцогдсон. Энэ нь өөрөө банкны системийн татан төвлөрүүлсэн хөрөнгө нэмэгдэх, банкуудын эх үүсвэр нөхөн сэргээгдэх ийм ирээдүй байгааг бидэнд оруулж байгаа. Яг өнөөдрийн хувьд таны ярьж байгаа үнэн л дээ. Банкуудын төгрөгийн болон гадаад валютын эх үүсвэрүүд бага байгаа учраас реклам нь тийм хэлбэртэй.

С.Дэмбэрэл: -Д.Болдбаатар аа, би та нарт дахиад нэг зөвлөмж өгчихье. Өнөөдөртөө багтаагаад Банкуудын холбоотой дахиад нэг уулзчих. Санхүүгийн холбоотой дахиад нэг уулзчих. Банк бус санхүүгийн байгууллагуудтай нэг уулзчих. Тэдний саналыг ядахдаа нэг сонсчих. Энэ чинь Монгол улсын санхүүгийн секторын оролцогчид оо. Хэдийгээр өнөөдөр танайх давамгай байдалд 95 хувьтай байгаа ч гэсэн энэ чинь багасна. Хөрөнгийн биржийн тухай хуулийн төсөл нь одоо явж байна.

Хоёрдугаарт, санхүүгийн тогтвортой байдлын зөвлөлийнхөө оруулсан заалтыг ядахдаа улирал бүр, хагас жил бүр Улсын Их Хурлын Эдийн засгийн байнгын хороонд ингэж, ингэж гэсэн байдалтай тодорхой болгочих. Хамгийн гол нь тэрийг чинь л оруулсан шүү дээ.

Б.Гарамгайбаатар: -С.Дэмбэрэл гишүүн ээ, анхны хэлэлцүүлгийг бид нэлээн хойш нь тавьж байгаа. Үүний наана бидний төлөвлөж байгаа хэд хэдэн ажлууд байгаа. Иргэний танхимаар Ерөнхийлөгчтэй хамтраад Иргэний танхим дээр эрдэмтэд, Их сургуулийн багш нартай энэ талаар ярилцъя гэсэн ийм бодолтой байгаа. Ойрын үед энэ ажил хийгдэх байх. Тэгэхээр таны асуулт, хариултад тодорхой хэмжээний асуудлууд илэрч гарч ирэх байх гэж бодож байна.
Б.Ганбат гишүүн.

Б.Ганбат: -Баярлалаа. Өнөөдөр мөнгөний талаар ярьж байна. Энэ их чухал асуудал гэж ойлгож байна. Тогтвортой байдал гэдэг бол хамгийн чухал юм. 8-10 сар, энэ хоёрхон сарын хугацаанд долларын ханш 1250 байж байгаад 1400 боллоо. Энэ бол бараг 10 гаруй хувийн өөрчлөлт. Манай бүх юм бараг валюттай уялдаатай байдаг. Энэ өөрчлөлт бага орлоготой хэсэгт маш хүнд тусдаг. Монголчууд ихэнх нь бага орлоготой. 2013 онд бид нарын бичиг баримт, энд ярьж байгаа юмнууд их сайхан байдаг. Амьдрал дээр арай өөр байгаа. 2013 онд ийм тогтворгүй байдал бий болох уу? 

Хоёрдугаарт, дахиад ийм огцом хэлбэлзэл бий болбол хэн нэгэн байгууллага, хүн хариуцлага хүлээж байх ёстой юу? Хүлээж байвал хэн хүлээдэг юм бэ? Энэ талаар ямар хариулт хэлэх бол гэсэн асуулт байна.

Б.Гарамгайбаатар: -Н.Золжаргал ерөнхийлөгч.

Н.Золжаргал: -Танилцуулга дотор бид ажлынхаа талаар графикаар хийчихсэн байгаа. Ялангуяа ханшийн хөдөлгөөний талаар аль зэрэг огцом хэлбэлзэж байсан бэ гэдэг дээр. 

Монголбанкны ерөнхийлөгчийн хувьд ч бай, мөнгөний бодлогод ч бай, тусгаад байгаа зүйлд ханш маань уян хатан тогтоно. Мэдээж, Монголбанкны оролцоо, энэ хэлбэлзэл, огцом хэлбэлзлийг бууруулах дээр байгаа. Иргэдэд хамгийн хүнд бизнесийн орчинд хамгийн хүндээр нөлөөлдөг ханшийн нөлөөлөл нь огцом хэлбэлзэл юм. Огцом хэлбэлзэл нь бизнесийн орчинд муугаар нөлөөлдөг. Тэрнээс ханшийн урт хугацааны, дунд хугацааны хөдөлгөөнүүд нь өөрөө тухайн эдийн засгийн өрсөлдөх чадвараас шууд хамааралтай. Тэрний эсрэг аливаа нэгэн бодлого хэрэгжүүлж болохгүй. Энэ дунд болон урт хугацаандаа улсын валютыг эрсдэл рүү оруулдаг учраас. Гадаад нөхцөл байдал маань.

Б.Ганбат: -Ханшийн огцом хэлбэлзлийн талаар.

Н.Золжаргал: -Огцом хэлбэлзэл бий болгохгүйн төлөө л Монголбанк ажиллана шүү дээ. Ханш уян хатан тогтооно гэсэн зарчим дээрээ л бид суурилна. Ханшийн огцом хэлбэлзэл гэдэг нь олон гарал үүсэлтэй шүү дээ. Тэр шок хаанаас бий болж байна, тэр шокны гарал үүсэл болгон дээр бид нар хариуцлага, шокоо өөрчилж, харсан, хараагүй талаар ярьж болно л доо. Жишээлбэл, 2009 оны тэр ханш 1000 төгрөгөөс 1700 төгрөг рүү богино хугацаанд орж ирэхэд улсын нөөц маань талдаа орчихсон, бид нар гадаад зах зээл дээрээс бий болчихсон нөхцөл байдлыг дотоодын эдийн засаг руугаа шингээхгүйгээр нэлээн удаашруулсны үр дүнд л 60, 70 хувийн хөдөлгөөн бий болсон шүү дээ. Яг тэрэнтэй ижилхэн энэ хаврын шатахуун дээр ч гэсэн гадаад зах зээл дээр шатахууны үнэ өсчихөөд байхад дотоодын жижиглэнгийн үнэ рүү тэрийгээ шилжүүлэхгүйгээр Засгийн газар маань дөрөв, таван сар явсны үр дүнд хуримтлуулж байгаад 250 төгрөгийн шок бий болгосон шүү дээ. Энэ шокны хариуцлага, гарал үүсэл хаанаас бий болоод байгаа, дотооддоо бид нарын үйлдвэрлэсэн арга хэмжээнээс бий болоод байна уу, гадаад шокоос болж байна уу гэдэг бол хоёр  тусдаа асуудал.
Б.Гарамгайбаатар: -Д.Бат-Эрдэнэ гишүүн, дараа нь Х.Болорчулуун гишүүн.
Д.Бат-Эрдэнэ: -Та бүхний энэ өдрийн мэндийг мэдье. Эдийн засгийн хямрал нүүрлэж байгаа үед мөнгөний бодлогын талаар төрөөс баримтлах бодлого дээр бид нар нэлээн тухтай тогтож, их тайван, бие биенээ хүлээцтэй хандаж сайн ярилцах ёстой. Хамгийн чухал асуудал байгаа юм.

Би хоёр л асуулт асууя. Монгол улс гадаадын хөрөнгө оруулалтыг, гадаадын хөрөнгө оруулагчдыг байнга дэмжсэн эрх зүйн хувьд бөгөөд бид бүх л байдлаар дэмжиж ирсэн. Энэ бол тодорхой хугацаанд улс оронд хэрэгтэй байдаг. Гэхдээ эдийн засгийн хямралын үед бид аль болохоор өөрсдийнхөө, дотоодынхоо боломжид нэлээн түлхүү тэрийг шахаж гаргах, энэ үед үндэснийхээ компаниуд, хөрөнгө оруулагчдыг дэмжих бодлого хийдэг тийм туршлага, дадлага байдаг. Үүнийг Монголбанкны удирдлагууд, ерөнхийлөгч бас мэдэж байгаа байх. Би Монголбанкны ерөнхийлөгчөөс нэлээдгүй шинэчлэлт, өөрчлөлт, дэвшил хүлээж байгаа.
Гадаадын хөрөнгө оруулалт бол өөрсдийнхөө ашгийг дагуулсан хөрөнгө оруулалт ирдэг. Монгол улсын төрд тодорхой татвар төлчихөөд, татвар төлсөн ашиг нь гадагшаа гарч байдаг. Гадаадын хөрөнгө оруулалтыг орлуулах өчнөөн их боломж Монгол улсад бий болчихоод байна. Засгийн газрын бонд гэж гадаадын хөрөнгө оруулалтыг нөхчих боломжууд байна. Хөгжлийн банкны бонд гэж байна. Хөгжлийн банкны бонд дээр бид 600-г гадагш нь санал болгоход гадны хөрөнгө оруулалтын банкууд 6 миллиардыг босгож ирж байна шүү дээ. Санал болгож байна.

Бид зөвхөн төрд татвар төлөөд гадагшаа гардаг, двидент авч гардаг энэ хөрөнгө оруулалтуудыг нөхдөг боломж бол төрд бөгөөд үндэсний компаниудад байгаа. Энэ үед үндэсний компаниудад тодорхой хөнгөлөлттэй зээл өгч, гадны хөрөнгө оруулалтуудыг нөхөх боломжууд байдаг. Энэ дээр таны бодол ямар байдаг вэ гэсэн нэг асуулт.

Хоёрт нь, Монгол улс банкны салбарт Монголбанкны асуудал, нийт банкны салбарын хүрээнд ажил яригдахад дандаа л Анод ч юмуу, Зоос ч юмуу, Төрийн банк ч юмуу, ингээд бид банкуудын яс барьдаг тухай л ярьдаг. Энэ юу болсон, энэ зээл төлөлт хаана байна гэдэг. Энэ нь эргээд хэдэн банкууд дээр л төвлөрөөд, эсвэл тэр банкин дээр нь дүрмийн сан нь нэмэгдүүлэхэд гадны хөрөнгө оруулалттай ч юмуу, хоёр дахь мөнгө төгрөг гэх мэтээр босоод байдаг. Гэтэл энэ дээр нь үндэсний банк, үндэсний санхүүгийн тогтолцоо, бөөгнөрөл, хуримтлалыг бий болгох асуудал дээр Монголбанк маш зогсонги хандаж ирсэн. Ямар нэгэн банкны лицензүүд үндэсний олон банкууд нэгдэж, нийлээд Үндэсний хөрөнгө оруулалтын банкны асуудал ярихад лицензийн асуудал ямар нэгэн байдлаар хаалт хийж, энэ нь эргээд цаашдаа лицензийн үнэ, мөн энд ажиллаж байгаа эрх мэдэлтнүүдийн ямар нэгэн далдуур эдийн засгийн эх үүсвэр болох тийм боломжийг бүрдүүлсэн тийм тогтолцоо бий болоод тогтчихсон байгаа.
Өнөөдөр Банкны хуулин дээр шинэ банк дүрмийн сантай байгуулж болно гэсэн мөртлөө өнөөдөр энэ нь болохгүй, эсвэл тийм байна гэсэн байдаг. Энэ асуудлуудыг нээлттэй байлгаж, ялангуяа үндэсний компаниудын нэгдсэн, үндэсний хөрөнгө оруулалтын компани, банкны салбар дахь гадна, дотнын үндэсний тал дээр аль хэр дэмжлэг явуулах вэ? Монголбанк бол банкны яс барьдаг биш, бас төрүүлэх тал дээр яаж анхаарч ажиллах чиглэл барих юм бол гэсэн ийм хоёр асуулт байна. Баярлалаа.
Б.Гарамгайбаатар: -Н.Золжаргал ерөнхийлөгч.

Н.Золжаргал: -Төрийн мөнгөний бодлого дээр бид гол санаа оруулаад байгаа юм бол, ер нь Монголбанкинд ч гэсэн 15, 20 хувийн инфляцитай удаан явж болохгүй. Хэтэрхий олон жил явчихлаа. Энэ гамшиг нь компаниуд дээрээ ч бууж байна, төрийн мөнгөний бодлого дээрээ ч буучихлаа, төсөвт ч буучихлаа, иргэд дээр буучихлаа, дундаж давхарга гээд бүгдэд нь бууж байна. Энийг огцом бууруулахын төлөө л бүх фокуст ажлаа хийх ёстой юм. Засгийн газартайгаа хамтраад энэ инфляцийг бууруулж байж, зээлийн хүүгийн орчноо сайжруулж байж, тэгж байж. Нэг өдөр хийгдэх ажил биш ээ. Нэлээн том ажлууд байгаа. Хууль, эрх зүйн маш олон зохицуулалтууд байгаа. Энэ дотор жишээлбэл, хямралын үед нь ч юмуу, хямралаас цаашдаа ер нь Монголын эдийн засгийн экспортын чадавхийг дэмжүүлэх, экспортлогч дотоодын компаниудаа дэмжих гэсэн хөтөлбөрийг бид Засгийн газартаа сая оруулчихсан байна. 
Нэг нь том  макро төвшиндөө бид орчноо сайжруулах, компаниудын маань өсөж бойжих, өөрсдийн үйл ажиллагаагаа нэмэх, үндэсний компаниудын хүч чадлыг нэмэх, тэдний ашигт ажиллагааны төвшинг нэмэх гээд. 

Нөгөө талдаа эд нарын экспортлох боломж, тэрийг дэмжих гэсэн хөтөлбөрүүдийг бид нар Засгийн газартай, энэ хүрээндээ бид хийгээд явж байна. Иймэрхүү хоёр өнцгөөс л бид үндэсний компаниудаа дэмжих гэсэн бодлого маань явах болов уу.
Гадаадын хөрөнгө оруулалт үнэхээр нөлөө бүхий байсан нь үнэн. Нийт орж байгаа валютын урсгалын 2/3 нь гадаадын шууд хөрөнгө оруулалт. 1/3 нь л манай улсын экспорт. Энэ дотор энэ харьцааг бид өөрчлөх ёстой. Манай экспортын жин өндөр болж байх ёстой. Энийг үйлдвэрлэж байгаа манай дотоодын компаниуд. Эн эдээр урьд нь ч гэсэн санал гаргаж байсан. Ер нь эдийн засгийн статистик дээрээ ч гэсэн бид үндэсний бүтээгдэхүүн, дотоодын нийт бүтээгдэхүүн гэдэг энэ хоёр статистикаа бид тусад нь гаргаад, зөрүүнүүдээ хараад явж байвал энэ асуудал маань нэлээн ойлгомжтой, улс төрийн шийдвэр гаргагч, Их Хурын гишүүд маань ч гэсэн нэлээн ойлгомжтой болох юм болов уу гэж бодсон. Үндэсний статистикийн газраас энэ статистикуудыг гаргуулж авах, хэвшүүлэх нь миний бодлоор, бид нарын хувьд таны хэлээд байгаа энэ асуудлуудын яг заагийг нь, яг тоонууд дээр нь ялгаануудыг гаргаад өгөх болов уу гэж бодоод байна. Монголчууд хичнээнийг үйлдвэрлэдэг юм бэ, Монголдоо гэдэг хариунд.
Үндсэндээ сая гадаадын хөрөнгө оруулалтын энэ тоонуудыг харж байхад уул уурхайн салбарын өсөлт бодитой байгаад, ноднин жилийн том өсөлт гарсан боловч бусад салбар дээр яг бодитой өсөлт ер нь бараг гараагүй шүү дээ. Бодит эдийн засаг дээр бол. Энэ рүү чиглэсэн бодлогоо Монголбанкны хувьд бид өөрчилнө. Зайлшгүй өөрчлөх ёстой зүйл юм.
Шинэ банкны лицензийн хувьд сүүлийн жилүүдэд лицензүүд олгогдоогүй. Тэрийг мэдэж байгаа байх. Хуучин лицензүүдээс нэлээн хэдийг нь хураачихсан байгаа. Шинээр лиценз олгох асуудал маань өөрөө тухайн зах зээлийнхээ нөхцөл байдлаас шалтгаалдаг. Бид нар банкууд дээр тавьж байгаа шаардлага, үндсэн чиглэлд ч орчихсон байгаа санаа маань банкуудын төлбөрийн чадвар, хүчин чадлыг нэмэгдүүлэх гэж байна. 8 тэрбум төгрөгийн дүрмийн сантай байсан банкуудыг бид 2013 оны 5 дугаар сар гэхэд 16 бол гэж шаардаж байгаа. Магадгүй энэ хурд маань удаан байж магадгүй. Эд нарт тавьж байгаа шаардлагууд, томруулах хурд маань. Тэгвэл бид арай өөрөөр хандах ёстой болов уу гэж боддог юм. Гэхдээ лицензийн хувьд нээлттэй гэдэг нь ойлгомжтой. Нээлттэй дотроо системд энэ хэрэгцээтэй юу, үгүй юу гэдэг бол тусдаа өөр асуудал. Мэдээж, системд шинэ мөнгө, эрүүл мөнгө, тэрийгээ дэнчин тавиад энэ системд хөрөнгө оруулаад, тэр мөнгөө бид эргүүлээд эдийн засаг руугаа идэвхжүүлэхэд хэрэглэхэд дэмжих ёстой зүйл л дээ.
Одоогийн банкуудын дүрмийн сан өөрийн хөрөнгийн төвшин ийм бага байгаа тохиолдолд эд нарын дүрмийн сан, төвшин рүү нэгдээд, нэмээд явдаг энэ процесс л байвал уг нь эдийн засагт нэлээн эерэг нөлөө үзүүлэх юм болов уу гэж бодож явж байна.

Б.Гарамгайбаатар: -Х.Болорчулуун гишүүн.

Х.Болорчулуун: -Монгол улсын эдийн засаг өнгөрсөн жил 17,5 хувь өссөн гэж яригдаж байгаа. Гэтэл үнийг би бодит байдал дээр Монгол улсын эдийн засаг 17,5 өсөөгүй гэж боддог юм. Гол нь уул уурхайн экспорттой холбоотой тоон аргачлал гэж бодож байгаа. Уул уурхай маш их хэмжээний ашигт малтмал гараад л байдаг. Гэтэл энэ нь ард түмний амьдрал, Монголын эдийн засагт төдийлөн нөлөөлөхгүй байна. Яагаад гэвэл уул уурхайн компаниуд дийлэнх нь гадны хөрөнгө оруулалттай, мөнгөө гадаадад захиран зарцуулах, мөнгө нь Монголд үлдэхгүй ийм байна. Түүнээс гадна уул уурхайн гадагшаа гаргаж байхдаа экспортын ямар ч татвар байхгүй, 0. Ийм учраас Монголд үлдэх эдийн засгийн ашиг төдийлөн их биш байна. 

Монгол улсын эдийн засаг 17,5 өсөөгүй гэж би боддог. Өсвөл инфляци бас ийм өндөр хувьтай байх ёсгүй шүү дээ. Ер нь уул уурхайгаас олсон жаахан орлого, мөнгө эргээд юань, доллар болоод гараад явчихаж байна. Монгол улсын эдийн засгаас. Яагаад гэвэл манай улс үндсэндээ жижиг, дунд үйлдвэрлэл хөгжөөгүй шүү дээ. Хөгжихгүй байна. Хөгжих нөхцөл ч байхгүй байна. Гааль, импортын татвар тавхан хувьтай. Хөгжих эдийн засгийн хамгаалалт байхгүй.
Б.Гарамгайбаатар: -Асуулт асуух гэж байна уу, эсвэл саналаа хэлээд байна уу?

Х.Болорчулуун: -Тийм учраас хэрэглээний эдийн засаг 90 хувь нь гаднаас хамааралтай байхад яаж инфляцийг тогтвортой байлгах юм бэ? Байлгах нөхцөлгүй гэж бодож байна. Зээлийн хүүг яаж нэг оронтой тоонд хүргэх вэ гэж түрүүн С.Дэмбэрэл гишүүн асуусан. Энэ дээр бас тодорхой хариулт авмаар байна. Зээлийн хүүг яаж нэг оронтой тоонд хүргэх юм бэ?
Н.Золжаргал: -Эдийн засгийн өсөлтийн талаарх ойлголт дотор ноднин оных дээр санал нэг байна. Энэ өндөр өсөлт нь яг иргэдийн амьжиргаан дээр шууд тусаагүй л дээ. Статистик тоонууд нь. Энэ дээр юу харагдсан бэ гэхээр 2011 оны тоо, 2012 оны нөхцөл байдлуудыг харвал гадаадын хөрөнгө оруулалт өндөр байсан, тэр тусмаа үйлдвэрүүд, уурхай руу хийж байгаа хөрөнгө оруулалтууд нь өндөр байсан. Эндээс төсөв татвар авч байсан. Тэр авч байсан төсвийнхөө хэмжээгээр дээрээс нь ирээдүйн орлогодоо үндэслээд авсан мөнгөөрөө халамжинд тараагаад явсан. Ерөнхийдөө ийм л хоёр жил өнгөрлөө. 
Энэ өсөлт эргээд яг иргэд дээр буухдаа зөвхөн халамжаар дамжаад, халамж нь өөрөө инфляци үйлдвэрлэгч, өдөөгч болж хувираад. Ингэж л эдийн засагт саяын өсөлт маань өөрөө шууд иргэдэд, өрхийн амьжиргаанд нөлөөлсөн. Тэрнээс бодит амьжиргааны төвшин өөрчлөгдөөгүй гэдэг дээр түрүүчийн хийсэн танилцуулга дотор байж байгаа. Дундаж орлоготой иргэд дээр бодит амьдралын төвшин сайжраагүй. Бага орлоготой дээр харин ч муудсан гэдэг дээр тантай санал нэг байна. Үндэсний, дотоодын нийт бүтээгдэхүүний өсөлт иргэдийн бодит амьдралд нөлөөлөөгүй. Статистик тоо, хөгжлийн GDP-ийнхээ задаргаагаа ч бид үзсэн. Ер нь татварын компинент нь асар өндөр явдаг юм л даа. Тэр нь мэдээж, гадаадын хөрөнгө оруулалтаас шалтгаалсан нь ойлгомжтой. Тэрний үйл ажиллагаанд зориулагдсан импорт нь.
Зээлийн хүүг нэг оронтойд болгох, инфляцийг нэг оронтой тоо руу авчрах гэдэг олон ойлголтуудаасаа үндсэндээ зээлийн хүүг нэг оронтой болгоно гэдэг нь бидний дунд хугацааны хөтөлбөр юм. Дунд хугацаа. Нэг жилийн ч биш. Зээлийн хүүг нэг оронтой болгоход шаардлагатай маш олон нөхцөл байдлууд бий. Эрсдэл талаасаа ч бодсон, банкуудын чадавхи талаасаа ч бодсон, дээрээс нь инфляци талаасаа ч бодсон, Засгийн газрын бодлого талаасаа ч бодсон, энэ олон үйл ажлуудын нийлбэрийн үр дүнд бид нар инфляциа нам болгох юм. Үүний үр дүнд зээлийн хүү буурах нөхцөл байдал бий болох юм.
Энэ маань өөрөө зөвхөн Монголбанкны зорилт ч биш, Монголбанкнаас гардаг үр дагавар нь ч биш. Ер нь хийгдэх ажлуудын ихэнх нь энэ дээр мэдээж, шууд захынхаа зохицуулалт, санхүүгийн зах зээлээ удирдаж авч явдгийнхаа хувьд Монголбанкин дээр нэлээн ачаалал ирэх нь ойлгомжтой. Энэ дээр эрх зүйн зохицуулалт гэдэг нэг заалтыг би зөвхөн энд товчхон хэлье.
Энэ бол нийт зээлийн хүүгийн 2-3 хувийн нөлөөлөлтэй гэж банкуудын холбооноос гаргасан тооцоо байдаг юм. Тэр нь зээлийн барьцаа хөрөнгийн эрх зүйн орчинг сайжруулсан тохиолдолд зээлийн хүү зөвхөн үүнээс болоод 2-3 хувиар буурна гэсэн тооцоо байгаа. Өнөөдөр барьцаа хөрөнгөө банкууд маань хэрхэн шүүгдэлцэж яаж маргаан болж авдаг вэ, үүнийхээ эрсдэлийг хэрхэн тооцдог вэ. Тэр дээрээ зээлийн хүүний нэмэгдлийг хэдээр тооцдог вэ гэдэг судалгаанаас үндэслэсэн тоо. Банкуудын холбооноос гаргасан тоо. Зөвхөн энэ жишээг л хэлэхэд зээлийн хүү бууруулна гэдэг нь комплексный арга хэмжээ. Замын-Үүд дээр ч ажил нөлөөлнө, бид нарын бодлогын шийдвэрүүд маань ч нөлөөлнө, Засгийн газрын арга хэмжээнүүд ч нөлөөлнө. Энэ маань нийт үр дүндээ бид инфляциа бууруулах, эдийн засгийн чадавхиа сайжруулах гэдэг чиглэгдсэний дараа дунд хугацаандаа зээлийн хүү үнэхээр бодитой нэг оронтойд орох ёстой. Оруулна. Оруулахын төлөө бид нар ажиллана.

Б.Гарамгайбаатар: -Асуулт асууж дууслаа. Одоо үг хэлэх хүмүүс нэрсээ өгнө үү.

С.Дэмбэрэл гишүүн.

С.Дэмбэрэл: -Би түрүүн ерөнхийдөө санаануудаа хэлчихсэн. Гэхдээ бас нэмээд ганц, нэг зүйл хэлье гэж бодож байна.

Хөгжлийн банк гээд бид байгуулсан. Гэхдээ энэ их сонин байгаа. Банкны системийн бүрэлдэхүүн хэсэг биш. Хэрэв Хөгжлийн банкны бүтэлгүйтэл гарвал Төв банк энд ямар ч хариуцлага хүлээхгүй. Яагаад гэвэл хуулиараа оролдоггүй юм чинь.  Ийм рейск гарах магадлал байгаа. Цаашдаа Хөгжлийн банкыг банкны секторын интеграль хэсэг болгох тал дээр ер нь ажиллах шаардлагатай гэж зөвлөмөөр байна.
Хоёрдугаарт, түрүүн би ярьсан. Цаашдаа 2013 оны эхний хагас жил, 2013 ондоо санхүүгийн тогтвортой байдал дээр бид нэлээн анхаарах шаардлагатай. Институцийнхээ хувьд оруулж ирсэн заалтаа өөрчлөөд, тодорхой болгоод, улирал болгон Эдийн засгийн байнгын хороонд, хагас жил тутамд Их Хуралд тайлагнаж байх ийм заалтыг оруулаад ирсэн нь дээр байх гэж бодож байна. Тэрний томъёоллыг хүсвэл би гаргачихсан байгаа, тэрийг авч болно.

Дараагийн санал нь, мэдээж хэрэг, Засгийн газрын бүх үйл ажиллагаанд Төв банк оролцох ёсгүй. Гэхдээ өөрийнхөө секторт байгаа, санхүүгийн секторыг, санхүүгийн зах зээлийг манлайлагч явдгийн хувьд бусад стек коллеруудыг орхиод байж болохгүй. Тийм учраас түрүүний Засгийн газрын мөрийн хөтөлбөрт тусгагдсан санхүүгийн секторын реформын талаарх заалтыг Улсын Их Хурлын тогтоолын төсөлдөө оруулж өгвөл маш чухал ач холбогдолтой болно. Тэр дээр одоо яриад байгаа, асуугаад байгаа өсөлтийн тухай биччихсэн байгаа. Тэнд зүгээр өсөлт гэж бичээгүй. Оролцоотой өсөлтийг дэмжих гэж бичсэн байгаа. Төв банкны бодлогын, зээлийн хүүгийн цаад агуулга нь оролцоотой өсөлтийг дэмжих буюу инклузив гэж яриад байгаа дэлхий даяар, банк болгон мэддэг, Засгийн газар болгон мэддэг энэ асуудлыг л яриад байгаа юм. Энэ талаасаа бодож, тэр томъёоллыг оруулчихвал зүйтэй байх.
13 дугаар хуудас гэнэ үү, хэддүгээр хуудаст ямар ч гэсэн тэр томъёололдоо 2013 оны зорилтонд хямдхан эх үүсвэрээр арилжааны банкуудыг зээлжүүлэх, дахин санхүүжилт хийх энэ бодлого орж ирэх юмуу, үгүй юу?

Бас, одоо бид ярихгүй бол ер нь болохгүй байх гэж бодоод байна. Банкны сектор дахь өмчлөлийн бүтэц. Энэ ямар байх юм бэ. Хэрэв жишээлбэл, EBRD Монголын 140, 150 компаниудад хямдхан эх үүсвэртэй сайхан зээл өгөөд байхад сайхан л байна. Урт хугацаандаа, дунд хугацаандаа ямар байх вэ гэдгийг бодоорой. Өнөөдөр компаниуд, томоохон компаниуд EBRD-гээр нэлээн сайхан зээл авч байгаа. Гаднаас бас их зээл авч байгаа. Яагаад арилжааны банкуудаас авч болохгүй байна вэ? 
Телевизээр гардаг реклам бол арилжааны банкуудын өнөөдрийн л яг бодит байдал нь энэ. Бид нарыг жижиг, дунд бизнесийг дэмжих пакеж Засгийн газрын мөрийн хөтөлбөрт хэд хэдэн газар туссан байгаа. Мөнгийг нь заагаагүй хэд хэдэн юмнууд байгаа. Мөнгийг нь бүр тодорхой заачихсан юмнууд байгаа. Эдгээрийг тооцоолж үзээд, ядаж үүний 50 хувьтай тэнцэх хэмжээгээр Төв банк оролцох, бодит секторыг дэмжих, арилжааны банкуудаараа дамжуулаад. Дээр нь Төв банкны нийт санхүүгийн зах зээл дээр оролцогч операторуудын хоорондын өрсөлдөөнийг Төв банк хаахгүй бол өнөөдөр хэн хангах юм бэ? Тэгж байж л энэ сектор чинь эрүүлжих зам руугаа явна шүү дээ. Зөв голдиролоор явна. Энэ мэтийн амьдралаас гараад байгаа, амьдрал дээр яг бодитой харагдаж байгаа зүйлүүдийг, жишээлбэл, Санхүүгийн зохицуулах хороо бол банк бус санхүүгийнхээ байгууллагуудыг хариуцна гээд орхиж болохгүй.
Өнөөдрийн ард түмний ихэнх хэсэг чинь санхүүгийн хамгийн их үйлчилгээ ломбардаар л үйлчлүүлж байна шүү дээ. Бөгжөө тавиад, 5-8 хувьтай. Энэ чинь санхүүгийн үйлчилгээ мөн биз дээ? Энэ санхүүгийн зах зээлд хамаагүй юмуу? Иймэрхүү, иймэрхүү асуудлыг нухацтай яриад, зах зээлийнхээ оролцогчдын саналыг бүрэн сонсоод харилцан мэтгэлцээд, ийм байдлаар ингээд явбал цаашдаа хэрэгтэй байх гэж бодогдож байна. Баярлалаа.
Б.Гарамгайбаатар: -Өөр үг хэлэх саналтай хүмүүс байна уу?

-Алга бол, эцэст нь би ганц, хоёр үг хэлье гэж бодож байна.

Төрөөс мөнгөний бодлогын талаар 2013 онд баримтлах энэ үндсэн чиглэлийг үзсэн. Энэ дээр хамгийн гол нь Засгийн газартай хэрхэн яаж хамтарч ажиллах талаар ерөөсөө тусгагдаагүй байгаад байгаа. Энэ дээр бас хойшид анхаараасай гэж хүсэж байна. Яагаад гэвэл Эдийн засгийн хөгжлийн яамнаас Монгол улсыг хөгжүүлэх баримт бичгүүд үндсэндээ бүрэн гарсан гэхэд би эргэлзэж байгаа. Энэ асуудалтай нэлээн сайн уяж гаргахгүй бол хуучин, өмнөх шигээ Монголбанк, Засгийн газар хоёр биен рүүгээ үг шидсэн юмуу, ямар нэгэн бичиг шидсэн байдлаар энэ ажлууд явагдах вий гэсэн ийм болгоомжлол төрөөд байгаа учраас энэ асуудлыг онцгойлон анхаарч яриад байгаа.
Мөн зарим нэг асуудал дээр нь детальчлаад үзэхээр валютын ханшийг өнөөдрийн 1400 төгрөгөөр тооцоолсон байгаа юм. Үүнээс дээшлэх юмуу, доошлох асуудал нь эргэж хармаар юм билээ. Энэ маань 8 хувьд хүргэх боломжинд нь ямар байдаг юм бол гэдгийг бас та бүхэн анзаараасай гэж харж байгаа. Энэ дээр валютын ханшийг тооцсон аргачлал нь өнөөдрийн байгаа, 1401-ээр авч тооцсон байсан. 

Дээр нь Монголбанк үндэсний үйлдвэрлэгчдийг дэмжих тал дээр мэдээж түлхүү анхаарал тавих ёстой. Хүүний бодлогоо эргэж харах ёстой юм болов уу гэж бодогдож байгаа. Яагаад гэхээр энэ хатуу бодлогыг үргэлжлүүлэн барина гэсэн ийм үгнүүд Монголбанкны бодлогын баримт бичиг дотор нэлээн их хэмжээгээр орсон байсан. Энэ дээр үйлдвэрлэлийг дэмжих асуудал нь нөгөө талдаа байгаад байгаа юм биш байгаа гэсэн хардлага төрүүлэхээр байгаад байгаа. Энэ дээрээ бас анхаарах хэрэгтэй болов уу гэж бодож байна.
Засгийн газраас авах авлагууд их байгаа. Энэ асуудлуудаа яаж авах гээд байгаа нь, үүнтэй уялдуулаад энэ авлагуудыг авлаа гэхэд өнөөдрийн валютын  ханшийн алдагдлууд нь ямар байдалтай болох вэ гэдгийг эргэж тооцмоор юм шиг. Нэг ёсондоо зээлээр авчихсан, Засгийн газар энэ зээлийг төлж чадах уу, үгүй юу гэдэг дээр эргэж, нэлээн сайн бодож байгаад  энэ асуудлуудыг оруулбал зөв юм шиг санагдаж байна.

 Мөнгө угаахтай тэмцэх асуудал дээр гадны зөвлөмжүүдийг өнөөдрийг хүртэл хэрэгжүүлж чадаагүй явсныгаа хэзээ, хэдийд, яаж хэрэгжүүлэх вэ гэдэг асуудлыг бас нэлээн нухацтай оруулахгүй бол энэ нь 6 сараас өмнө арилгана гэж байгаа. Энэ маань үнэхээр арилах уу, үгүй юу гэдэг дээр нэлээн сайн дүн шинжилгээ хийж байж оруулахгүй бол хий, хоосон амлалт болчих вий гэж бодогдож байгаа. Ийм, ийм асуудлуудыг хэлье.
Эдийн засгийн байнгын хороо энэ асуудлаар, төрөөс  мөнгөний бодлогын талаар, мөн 2013 оны төсвийн талаар, Иргэний танхимтай хамтарч ажиллахаар ажил төлөвлөөд ажиллаж байгаа. Энэ асуудлаар бид Монгол улсын эдийн засгийн чиглэлээр үйл ажиллагаа явуулдаг эрдэмтэд, мэргэдийн санаа, бодлыг сонсож, Монголбанкнаас гаргасан баримт бичгүүдийн санал бодлыг, шүүмжийг тэр хүмүүсээс авъя гэсэн ийм асуудлыг бид зохион байгуулах гэж байгаа гэдгийг албан ёсоор хэлье. Ингээд үг хэлж дууслаа.
Одоо санал хураалт явагдах ёстой. Нэгдсэн хуралдаанаар хэлэлцүүлэх үү, үгүй юу гэдэг асуудлыг.
-Ирц байхгүй байна. Г.Уянга, Ц.Баярсайхан гишүүд дэмжиж байгаагаа хэлсэн, Ц.Оюунгэрэл гишүүн дэмжиж байгаагаа хэлэлгүй гараад явчихсан. 
Ц.Оюунгэрэл гишүүн дэмжинэ гэдгээ илэрхийлсэн байна. Д.Тэрбишдагва гишүүн.
Ирц хүрэхгүй байна. Ирцээ бүрдүүл. Гишүүдийг дуудъя. Ирцийг яаралтай бүрдүүлээрэй.
Ирц бүрдүүлж байх хооронд дараагийн асуудал Төрөөс мөнгөний бодлогын талаар 2013 онд баримтлах үндсэн чиглэлийн төслийг хэлэлцүүлэгт бэлтгэх Байнгын хорооны санал, дүгнэлтийг төсөл боловсруулах ажлын хэсгийн ахлагчийг томилох тухай асуудал байгаа. Энэ ажлын хэсгийн ахлагчийг хэнээр томилох вэ гэдэг дээр саналтай гишүүд байна уу?
-Би сайн дураараа томилогдлоо.

Х.Болорчулуун хаачив? Юм нь байгаад байх юм, өөрөө алга.

Санал хураалт явах гэж байна гээд, өглөө бүрдүүлсэн ирцээр бол 12 гишүүн байгаа юм.












Улсын Их Хурал хуралддаг зарчмаар явахаар тохирлоо.

Монгол Улсын Их Хурлын дэгийн тухай хуулийн 18-ын 3-т заасны дагуу Төрөөс мөнгөний бодлогын талаар 2013 онд баримтлах үндсэн чиглэл батлах тухай Улсын Их Хурлын тогтоолын төслийг Улсын Их Хурлын чуулганы нэгдсэн хуралдаанаар хэлэлцэх нь зүйтэй гэсэн томъёоллоор санал хураалт явуулъя. Энэ томъёоллыг дэмжиж байгаа гишүүд гараа өргөнө үү.

Зөвшөөрсөн

10

Татгалзсан

2

Бүгд


12

Гишүүдийн олонхийн саналаар дэмжигдлээ.

Байнгын хорооны санал, дүгнэлтийг Улсын Их Хурлын гишүүн Б.Ганбат танилцуулна.

Өнөөдрийн Байнгын  хорооны хуралдаан дууслаа. Гишүүдэд баярлалаа.

Соронзон хальснаас буулгасан:

ХУРАЛДААНЫ ТЭМДЭГЛЭЛ ХӨТЛӨГЧ





Б.БАТГЭРЭЛ

